
SADAUKARWA
Ga dukkan schizophrenics dake raye a duniya, wadanda ke fama da cutar schizophrenia. Suke rayuwa a cikinta da dukkan kalubalenta. Allah yasa ta zamo kaffara a garesu.


















KWANA SITTIN-1
[bookmark: _GoBack]Za’a iya kimanta lokacin da misalinkarfe shidda na safe, cikin unguwar ‘Auckland Road’ yankin Smethwick (West Midland) cikin birnin Birmingham dinkasar England. Lokaci ne na azabar sanyi (winter), dusar kankara sai zuba ta ke a kan rufunan gidaje,kan titi da ko’ina. A kan tsaunuka kuma ta yi tsiri irin yadda ma’abota yawon bude ido ke son daukarta a hoto, ko masu daukar finafinai daga nahiyar kasar Hindu.
Gidan karami ne mai hawan bene daya, kwatankwacin sauran gidajen da ke layin. Duka gidajen da ke layin ‘Auckland Road’ iri daya ne, kuma girmansu daya. Akwai dan zagayayyen fili wanda ya dauke motar mamallakin gidan (parking space), sai kofar shiga. Kana bude ta za ka tadda matattakala (upstairs) wadda ta yi sama, in ka bi ta za ta kai ka dakunan bacci ne guda biyu, in ka sauko karkashinta za ka tadda matsakaicin falo ne, wanda ya qawatu da kujerun fata masu taushi da santsi, saitin kayan kallo da na’urar dumama daki (room heater), sai daki ciki daya da karamin bayan gida a cikinsa.
Kofar madafi (kitchen) tana gabas maso kudu na dakin. A cikin kicin dinkofa ce wadda za ta fidda kai lambu (garden) mai shimfide da korran ciyayi masu kawanya (grass carpet). Idan kana tsaye cikin kicin din ta fankaceciyar/wawakekiyar tagarsa kana iya hango illahirin lambun ciki da bai dinsa.
Cikin wannan madafi komai tsaf yake, babu tarkace, komai da ke cikinsa mai amfani ne na yau da kullum. Akwai firinji dogo (fridge) da gajere (freezer), sai (cooker gass) ta girki wadda (cabinets) suka sanya a tsakiya, (microwave) ta dumama abincin bature, (blander) wato injin markadesai ‘washing machine’(injin wanki). A gefe na’urar tace ruwa ce mai bada ruwan zafi da na sanyi.
Sai ‘yar kanta mai dauke da kayan girki, su gishiri; maggi, cooking oil (man girki), kayan kamshin girki (spices) na bature da na gargajiyarmu duk su ne a jere a cikin kantar. Sai famfon wanke-wanke (sink) mai kan famfo guda biyu mai ba da ruwan zafi ko na sanyi, ya danganta da wanda ka ke bukata.
 Kai ba za ka ce tsohuwa ce ke amfani da madafin nan ba, sabida cikar tsaftarsa. A can gefe cikin kicin din teburin cin abinci ne mai cin kujeru hudu (dining table) duk a cikin wadataccen kuma tsaftaccen madafin.
A matattakalar da ta kai ka zuwa sama za ka isa dakunan bacci ne guda biyu, sai bayan gida daga gefe kusa da dankaramin ‘terrace’ da mamallakin gidan kan tsaya yana hango unguwar da motoci a bakin titi, kai kawon jama’a tsilli tsilli da yake akwai taga mai girma a wajen da ke rufe cikin farin kyakkyawan labule ‘terrace’ din na dauke da doguwar kujerar hutawa (sofa) ta zaman shan iska, da karamin tebirin gilashi a gabanta, wanda koyaushe za ka same shi cike da kayan marmari cikin dankaramin kwando (basket), saboda mamallakin gidan ma’abocin shansu ne, babu dare babu rana. Shi ya sa kullum yake cikin kuzari da koshin lafiya, da (body structure) mai kyan tsari, wanda babu Teba, kuma babu rama a cikinsa.
Dakidaya na baccinsa ne, dayan kuma a da na matarsa ne. A rashinta sai ya maida shi dakin karatu da motsa jikinsa. Ya cika shi da na’urorin motsa jiki, ya maida shi (gymnasium), a lokaci guda kuma dakin bincike cikin na’ura mai kwakwalwa da karatunsa (computer room).
Idar da sallar asubahinsa kenan, tun misalin karfe uku na dare, da yake lokacin asubarsu ke nan, ya yi addu’o’insa da ya saba da azkar masu tsayi da nafilfili ya shafa, wanda babu ranar Allah da zata fito ta fadi  da baya yinsu ya nema wa mahaifinsa da matarsa, kuma masoyiyarsa uwar tilondansa rahma da gafara wurin Ubangiji ba.
Daga nan ya miqe ya hau (internet) ya ci gaba da rubutun ‘project’ din sa da yake hadawa, wanda zai ba shi damar karbar kwalin (FWACP) wato ‘Fellow West African Collage Of Physians’ a bangaren sa na (Psychiatry). Wanda wannan shi ne babban burin rayuwarsa. Bayan shi ba shi da sauran buri sai na ya amfani al’umma da wannan kokari da jajircewa na shekaru masu yawa, da kuma rokon Allah ya karawa mahaifiyarsa (Nanna) tsawon rai da lafiyar da za ta ci gaba da kula da su shi da gudan zuciyarsa, rabin rayuwarsa, hasken idanunsa wato dansa (Suhail), ya kuma sa ya cika da kyau da imani kamar matarsa SUHAILA.
Domin dai duk wani burin dan Adam a rayuwa, na shi kam Allah ya cika masa gwargwado, sai dai in bawan ya kasance mai zarmewa ne cikin son duniya (hadamamme ga kyale-kyalen duniya da dogon buri). Aure ba ya cikin lissafin rayuwarsa ta yanzu, Ubangiji ya yi masa baiwa da lafiya, muhalli wadatacce, yana da ilmi mai tsada da wuyar samu, wanda sai daidaiku Allah ke zaba cikin bayinSa Ya yi musu baiwarsa.
A birnin Birmingham gabadaya yana daga cikin likitocin kwakwalwar da ake ji da su. Sannan tabbataccen ma’aikacin asibitin kasa ne (NHS) da ke aiki da ‘Tavistock and Portman’, kuma ‘part time Doctor’ da fitaccen asibitin kudin nan na garin wato ‘Spire-Little Aston Hospital’ da ke Birmingham.
Babban farin cikinsa da Allah ya yo shi musulmi, cikakken Hausa-Fulani. Ya yi masa baiwa da wata irin UWA mai yawan jin qai da kyautatawa, tausasawa,karfafawa da tausayawa a gare shi. Mai yi masa addu’a a kan dukkan al’amuransa, Ya yi masa baiwa da rayuwa da masoyiyar da yake da yaqinin har abada ba zai samu makwafinta ba. Masoyiya ta haqiqa, wato marigayiya SUHAILA. Wadda har abada ta ke koriya sharrr cikin tsokar zuciyarsa, sannan abar tunawa da kewa mai yawa. Ta yadda ya alqawarta wa zuciyarsa ya gama aure a duniya, a dalilin ya rasa suhaila. 
Yana jiran ajalinsa ne shi ma ya koma ga Ubangijinsa cikin imani da karbar jarrabawar da ya saukar a gare shi. Ya tadda Suhaila su ci gaba da rayuwar da suka faro, a inda babu mai yanke rayuwa,(mutuwa) balle ta sake raba su.
Sai dai ya amince Allah bai barshi haka nan ba bayan wannan babbar jarrabawar da Ya yi masa (ta dauke Suhaila), bai barshi haka ba sai da Ya ba shi sanyin idaniya daga Suhailar, wato dansu Suhail, da a kullum ya daga ido ya duba wata nutsuwa da kwanciyar hankali ke sauka a zuciyarsa, domin fuskar Suhaila da (dimple) dinta ne a fuskarsa. Idan kuma ya bangale baki yana masa dariya (cleft) din Suhaila ke lotsawa a habarsa. Tsakanin hakoransa hudu biyu na sama, biyu a kasa, wushiryar Suhaila da totsiyar karenta ke bayyana, wannan shi ne abin da ya fi so a rayuwarsa wato dan nan nasa ‘Suhail’ in ka cire mahaifiyarsa Nanna (Aisha).

Lokacin da karfe biyar na safiya ta buga tuni gari ya yi haske, ya ratso ta farin ‘curtains’ dindakin(labulaye). Ya kashe na’urarsa ya tura kujerarsa mai tayoyi baya, ya miqe tare da yin mika, sannan ya miqe sosai. Mintuna ashirin ya kwashe yana motsa jikinsa a kan injinan motsa jiki, amma fa yana jin sanyi mai ratsa kashi da bargo, duk da kakkaurar rigar sanyin (sweater) da ke jikinsa ruwan makuba da kakkauran wandon ‘jeans’ shudi, ga kuma (room heater) da ke ta aiki ba kakkautawa a dakin, sannan ya fada ‘toilet’ ya yi ‘brush’ yadda ya saba,yayi wanka da ruwa mai zafi har tururi yake daga shaya (shower) da ruwan sabulun ‘cien’ mai tsananin kumfa da kamshi, wato (liquid soap). Ya dauro shawul ya kuma dauki karami yana tsane kansa ya fito. 
Yana iya jiyo kukan Suhail da muryar Nanna daga kasan bene, tana ta faman yi masa wakar lallashi, kai ka ce da babba ta ke magana. Ya yi murmushi shi kadai ya ce,
 “Nanna amaryar Suhail”.
A gurguje ya yi shiri ya fesa turarensa kadan (Boss Intense), ya daura farar rigarsa ta likitoci a kan ‘suit’ din ta sauko har gwiwarsa. Sannan ya dauki ‘medicated lenses’ dinsa fari kar ya sanya kwayar idanunshi a ciki. Ya dauko komatsansa cikin bakar jakar goyawa ya fito, ya janyo kofar dakin, sannan ya gangara kasa cikin nutsuwa.
Nanna na goye da Suhail a bayanta ta juya baya tana tuyar kosai cikin mai a (gass- cooker), ta jiyo kamshin turarensa tabbacin ya shigo madafin. Ganinsa ke da wuya Suhail ya soma zillo daga bayan Nanna yana ta gwalantu yana mika wa Babansa hannu. Daga bakin kofa ya tsaya yana dariya, yana fadin.
“Suhail angon Nanna….”
Ba tare da ta juyo ba ta ce.
“Ba na auren, na sake shi. Jiya ko na minti daya bai bar ni na runtsa ba sabida abincinsa ya kare. Na dama masa kunu, amma yaron nan fafur ya ki sha, ya riqa furzo shi waje”.
Dariyarsa ta karu, ya shigo har inda suke, ta sunto masa shi daga bayanta ya karbi yaron yana fadin.
“Zan fito daga office karfe goma sha biyu, zan je ASDA in dauko masa ‘cereal’ dinsa, ke ma dai Nanna ta ya ya za ki ba wa bature irin Suhail kunu?”
Nanna ta ce, “Ko ba’indiye ne shi sai ya sha kunu. Ni ba na son kalan dangi. Ta ina ya zama baturen? Me ye hadin bafillace da bature in ba son sauya wa tuwo suna ba da kalan dangi?”
Shi dai Suhail tunda ya samu ya shiga hannun da ya fi so yake kyalkyatar dariya, ya manta da Nanna. Shi kuma Baban yana kissingdinsa waje-waje a fuskarsa yana manna shi a kirjinsa, yana lumshe ido.
Nanna ta karasa tsame kosanta ta kashe ‘cooker’ din. Ta dauki ‘plate’ ta zuba mai dadan dama daidai yadda ya saba ci. Ta dauko masa ‘flask’ din da ta cika da lafiyayyen kunun gyada mara sukari, sai lemon tsami kadan kasancewar ba ya shan sukari. Ta hada da kofi duka ta ajiye masa a kan tebir. Ya ja kujera daya ya zauna ya dora Suhail a kan cinyoyinsa suna ta hira cike da nishadi, yana biyewa gwalantunsa suna cin kosai.
Nanna ta koma gefe tana kallonsu cike da tausayi fal cikin kwayar idanunsa idanunta. Ta lura bai da niyyar maida hankali ya ci abincin hankalinsa duka yana kan Suhail, kuma zai makara, sai ta sa hannu ta dauke yaron daga cinyarsa ta yi falo da shi tana fadin.
“Ka hanzarta, ka makara fa”.
Ya girgiza kai yana murmushi ya bude ‘flask’ din kunun ya tsiyaya a kofin tangaran mai kauri (mug), kunun fari kal da shi, abin sha’awa kamar kunun madara ba na farar shinkafa ba. 
Ya kai bakinsa ya kurba a hankali, gardin kunun ya ratsa bakinsa, ya wuce makogaronsa ya isa cikinsa,cikin ransa yana shiwa Nanna albarka, yana addu’ar Allah ya barshi da Nannarsa, Ya kuma kara mata lafiya da tsawon rai.

***	***	***
Duk da ‘appointment’ din da yake da shi karfe biyu na rana daidai na duba wata yarinya da aka kawo daga kasarshi Nageria da babban likitan, kuma mamallakin asibitinda yake wa aiki(part time) wato ‘Spire-Little-Aston’ bakidayanta Dr. Trotter ya turo masa mara lafiyar domin ya duba ta kasancewar bangaren rashin lafiyanta yake, bayan da ya karbi takarda daga G.P din da ta gani.  ya yarda ya karbi ‘case’ din zai duba ta a yau da karfe biyu na rana, amma tunanin ‘cereal’ din Suhail yana manne cikin ransa, ya kasa barinsa kwanciyar hankali. Rubutun da yake yi cikin ‘file’ din yarinyar ya tura gefe, ya duba agogon hannunsa karfe sha biyu daidai na rana.
Akalla yana da sauran awanni biyu kwarara kafin lokacin ‘appointment’ din, ya kintata ya ga cewa zai iya fita ya je ASDA ya sayi ‘cereal’ din Suhail ya kai wa Nanna, ya san tana can tana fama don Suhail ba sauki in dai yana jin yunwa. Ya miqe tsaye, makullin motarsa da wayarsa kawai ya zara ya fita, ya janyo kofar ofishinsa ya rufe da mukulli ya ba da mukullin ga sakatariyarsa ya fita.

Yana tafe a kawatattun titunan birnin Birmigham, birni na biyu mafi girma da kayatuwa a kasar Ingila, daga London sai shi a girma. Tituna kwance sumul marassa tudu balle gargada. Cikin nutsuwar tuki da nutsuwar zuciya wadda tsare ibada ke gadarwa mai su. Ta wani bangaren yana son kawar da tunanin da ke son yin fatali da nutsuwar tasa ne ko ta halin kaka. A lokacin da ya soma hango dogon ginin daga cikin ‘lenses’ dinsa masu karfi, ba na kara karfin ido ba kadai har ma da wanke rubutu ya fito tartar! Komai nisansa.
Daidai lokacin da danja ta tsayar da shi a shataletalen da zai sada shi da ‘New-Street’ a dole so yake ya kawar da kai daga ganin dogon ginin da ke gabansa mai dauke da manyan rubutun da aka yi da ruwan gwala a kan dogon ginin da ke son tariyo masa rayuwarsa ta baya da ta riga ta shude. A like jikin ginin kafcecen agogo ne na azurfa wanda tsawonsa da fadinsa ya kai mita saba’in wanda aka gina tun shekara ta (1980). Rubutun da yake kauce wa ganin shi ne ‘ASTON UNIVERSITY’, amma bai iya kauce wa ganin nasa ba duk da kokarin da ya yi na kawar da kai daga ginin. Hakan bai hanakwayar idanunsa da ke cikin ‘medicated lenses’ din kasa karanto rubutun ba. 
Tuni fuskarsa ta yi kaca-kaca da hawaye a lokacin da danja ta basu hannu. Bai damu da ya share ba, haka hawayen basu daina shatata a kan kyakkyawar fuskarsa ba. Kuka yake sosai na baka da zuci, har da gunji da sheshsheka. Suhaila na gilamawa a idanunsa ta fito daga daukar lacca rungume da ‘folder’ tana murmushin nan nata, ‘dimple’ din da ‘cleft’ sun lotsa, tutsiyar karen ta dan fito waje. Kamshin ‘carolina herrera’ na tashi a hankali daga jikinta. Siririn bakin nan ya sha ‘AVON lipstick’.
“…Duk duniya babu jami’ar da na ke so na ke alfahari da ita irin ASTON Dr. Dangi, insha Allahu, duka ‘ya’yanmu (would be Aston university Alumnae)”.Ta fadi a lokacin da ta ke shafar matashin cikinta.
“…Zan cika miki burinki Suhaila… Insha Allahu Suhail zai halarci Aston, ko da wannan shi ne abu na karshe da zan gabatar a rayuwata”.
Kalaman da yake maimaitawa ke nan har ya yi (parking) a inda aka tanada don adana motoci ga maziyarta shagon na ASDA. Ya fito ya rufe kofar motar da mukulli, ya shiga cikin dankareren shagon, bayan ya dauke hawayen fuskarsa da tafukan hannayensa guda biyu.
Ya fito daga shagon rike da farar leda mai matsakaicin girma. A jikinta koren rubutu ne da manyan haruffa (ASDA). Cikin sassarfa da matsanancin hanzari, idanunsa sun rufe zuciyarsa ta yi duhu ta yadda har ba ya ganin abin da yake gabansa face ‘image’ na marigayiyar matar sa Suhaila.
 A sanda ta ke raye? Ina ya san zuwa kanti siyayya? Ya ya za a yi ya shiga (super market) shi kadai? Tukin motar ma ba kullum yake yinsa ba, shi dan gatan miji ne a wurin matarsa Suhaila.
A kusa da ASDA shagon sayar da tufafi na MATALAN ne, inda Suhaila ke sayen kayan sanyawarta.Tabaron idanunsa (eye-lensess) ya hango masa wata rigar bacci ta mata cikin MATALAN a jikin mutum-mutuma da ake sanya wa riguna kamar mutum, sak! Irin ta Suhaila! Ya tuna ranar da ya zaba mata rigar ya ce da ita.
“Wannan will suit my darling wife. Duba ki ga”.
Ta bude dukkan fararen hakoranta masu kama da kankara don haske, tana dariya ta ce.
“Allah angon Suhaila? Ni kuma sai na ga gara na sanya ta a cikin lefen da nake hada maka”.
“Lefe?”  Ya tambaya cike da mamaki da rashin fahinta.
Dariya ta yi, tana mai kawar da kai daga gare shi. Ta jefa rigar cikin siyayyar da ta ke yi cikin kwando, ta yi gaba ta barshi a baya baki a bude, tana ci gaba da yi masa dariya.
Bayan sun dawo gida, tana kici-kicin dora sanwar abin da za su ci ya dube ta.
“Wai Suhaila abin da ki ka fadadazu a MATALAN, ni fa ban gane ba?”
“Me na fada?”
“Wai ki ka ce kina hada min lefe, lefen me? Lefan lafiya?”
Dariya ta shake Suhaila ganin yadda ya yi kicin-kicin da fuska kamar ta yaba masa kashin shanu a fuskar. Cikin yanayin dariyarta mai shagaltarwa da gabunta na ‘ya’yan gata, ta ce.
“Na rantse lefe nake hada maka, jiya ma na je ‘Liverpool’ na zabo atamfofi da ‘swiss laces’ duk na zuba a lefen. Yanzu haka takalma da jakunkuna suka rage min, su ma kuma ina jira a fara ‘sales’ ne don yanzu sun yi tsada”.
Cikin sanyin murya ya ce.
“Me ki ke nufi Suhaila?”
“Aure zan yi maka”. Ta fada kanta tsaye, muryarta na bada amon iya gaskiyarta ta ke fadi.
“In ke uwata ce ai sai ki yi min auren”.
“Ba uwarka ba ce, matarka ce mai sonka da kaunarka”.
Ta fada da wata irin murya da ya kasa bambance tata ce ko ba tata ba ce? Domin akwai wani abu cikin muryar tata mai kama da ba da ‘umarni’ wanda bai taba ji a muryar Suhaila ba.
Tsaye yake a jikin bangon madafin ya harde hannuwansa a kirji, amma bai san sanda ya sulale ya zauna a daya daga cikin kujerun ‘dining’ din yana kallonta duk da ta bashi baya ne tana kwashe abincin da ta kammala dafawa.
“Suhaila, wani abu ya shiga kanki, ina jin…”
“Ai ku dama ‘psychiatrists’ ko magana mutum ya yi wadda ba ta gamsar da ku ba sunanshi mai rashin lafiyar kwakwalwa”.
Abin nata sai ya koma ba shi dariya, ganin yadda ta ke ciccin magani kai ka rantse da Allah ita ce za ta daura masa auren wanda sam-sam hakan ba dabi’arta ba ne ba (cin magani). Kullum ‘pretty face’ din ta cikin yalwa take.Ya mike ya isa har inda ta ke ya daura hannu bisa kafadunta ya juyo ta suka fuskanci juna, suka yi wa juna kallon sakanni. A cikin kwayoyin idanunsu so da kaunar juna ne fal! Cikin nutsuwa ya kamo hannayenta biyu ya rike cikin nasa.
“Gaya min dai, kin daina sona ne Suhaila? Ta yadda har ba kya kishina ki ke fatan kawo wata cikin rayuwarmu mai nagarta da fahimtar juna. Fata nagari lamiri Suhaila! Ko a aljannah ina addu’ar kada Allah ya hada ni da wata mace ba Suhaila ba!”
Ga mamakinsa da ta dago idonta da ta sunkuyar hawaye ne share-share a kan  fuskarta.
“Wallahi za ka yi aure Dr. Dangi, na rantse da Allah za ka yi aure. Kuma za ka so matar kamar, ko ma fiye da yadda ka ke sona. Mafarkaina ba karya ba ne. Abinda ban sani ba shine ina raye ko bana rsye zakayi auren. I’m sure wani shafi na rayuwarka ta gaba da ke lullube Ubangiji yake nuna mini. 
Tana nan zuwa cikin rayuwarka ba da jimawa ba, kai dai ka yi shirin tarbarta a duk yadda tazo, kamar yadda na soma shiri ni ma. Muna namu ne Allah yana nashi, kuma naShin shi ne gaskiya, amma mutum bai isa ya tsara wa kanshi rayuwa ba, kaddarorin gobe yawa gare su. Son da muke wa juna bai zama hujja na lallai tare za mu karasa rayuwarmu ba. Don haka wannan gudunmuwata ce na ba ka Dangi, nake fatan ka karba da godiya”.
A wancan lokacin ‘he is speechless, wordless, voiceless, wato ya ma rasa abin da zai ce ko kalmar da zai fada. Amma a wannan lokacin da ya fito daga ASDA ya hango MATALAN da wannan rigar ‘he is teary (hawaye yake yi). Abubuwa da yawa sun faru bayan nan, wadanda ke nuna Suhaila ba za ta dade cikin rayuwarsa ba. Kuma Allah ya nuna mata, sannan ta dade tana yi masa hannunka mai sanda da kukan kurciya iri-iri bai ankara ba, bai yarda ba sai a ranar da yake wanke gawar Suhaila!!!
Da wannan tunanin ya dauke kai daga shagon ya kara har da gudu-gudu zuwa ga motarsa, sabida kukan da ya ci karfinsa.
(Door-bell) ya dannawa Nanna ta zo ta bude. Bai shiga ba ya mika mata ledar hannunsa, ba tare da ya yi magana ba. Fuskarsa kawai ta kalla ta san abin ya motsa, ita ma ba ta yi magana ba ta mika hannu ta karba kawai, ya juya ya shiga mota ta maida kofar ta rufe ta koma ciki.
Sha biyu da mintuna biyar ya shiga cikin ‘Spire-Little-Aston’ don haka sauri yake kamar ya tashi sama, don a ka’idar Bature bai san saba lokacin alkawari ba. Ya karbi mukullinsa a hannun sakatariyarsa. Yana zama ta shigo da ‘folder’ din ‘patient’ din da zai duba. Tana fadin.
“Suna nan tun mintuna talatin da suka shige”.
Karba ya yi yana dubawa kadan, ya mike ya fito ya shigo da su da kansa. Bayan da aka ba su takarda mai dauke da yarjejeniyar ganin ‘physician’ din, sun karanta sun amince da dukkan ka’idojin, sun kuma biya kudin da aka caje su (consultation fee) sun sanya hannu a kan amincewa da yarjejeniya.
Mutum uku ne a zaune a kujerar ‘reception’ din, da alama sune masu ‘appointment’ din da shi. Bakar fata ne ‘yan asalin kasarshi Nageria, daga kallo daya ya fahimci hakan, ga sunan mara lafiyar kuma rubuce jikin ‘folder’ din, maza biyu da mace daya, sai wata babbar mace kuma a can gefensu da alama tana waya ne, amma ga dukkan alamu tare suke, tana sanye da riga da zani na atamfa ta yi lullubi da mayafi mai girma, daga gani ka ga cikakkiyar Hausa-Fulanin ‘Northern Nigeria’.
Da ganinsu ko a Nigeria din manyan mutane ne, ko daga kamalarsu da kwarjini da irin sittirun da ke jikinsu. Hannu ya sa ya kira su suka mike da sauri suka biyo shi cikin ofishin har babbar macen bayan ta gama wayar.
Da gani babban mutumin mahaifin ‘patient’ din ne, ko da ba su yi kama ba, saurayin kuma Yayanta, macen kuma mahaifiyarta ko da dai ita ma ba su yi kama ba da saurayin kadai ta yi kama. Yarinya kyakkyawa son kowa, mai cikar zati da kamala, ga ta a nutse ko’ina a jikinta hutu ke magana, kamar da ka taba jini zai yi tsartuwa, amma ba fara ba ce sosai (choculate in complexion), wato wankan tarwada. Tana da yalwar gassun gira da na ido bakake sidik masu taushi. Da gani ka ga fulanin Bauchi babu tambaya. Bacin rai ne kwance a kan kyakkyawar fuskar tata da wani irin yanayi da kallo daya ya yi mata ya karanto lalurarta. 
Su kansu sun yi mamakin ganin likitan dan Africa duk da fari ne amma ba can ba. Ga shi nan dai kamar Basudane, kamar kuma Maroccan.
Ya nuna musu kujeru suka zazzauna bayan ya amsa sallamarsu. Dattijon zai fara bayani ya xaga masa hannu alamar dakatarwa idonsa a kan mara lafiyar. Mamarta na ta fama da ita a kan ta zauna a kujerar da ke fuskantar likita, amma ta ki. Kuma ta ki magana sai hawaye ta ke yi tana girgiza kai, tana tsane hawayen da gefen mayafinta. Uwar na fada cikin harshen Hausa.
“Ko ki zauna, ko in sa su sa miki karfi, tunda ke ba a iya abu cikin kwanciyar hankali da ke”.
Sai a wannan lokacin ta yi magana cikin kuka.
“Wallahi ba zan zauna ba, don ban ga dalilin da za ku dinga yawo da ni asibitocin kwakwalwa ba, mahaukaciya ku ka dauke ni ko me? Ni lafiyata kalau, idan aka kara kai ni asibitin masu tabin hankali zan kashe kaina in huta…”
Tana magana idanunta a warwaje babu alamun (respect) girmamawa ga matar, kwayar idanunta na wani irin juyawa kamar ba cikin idanunta suke ba. Yadda ta ke maganar da karfi bai jawo hankalin jama’ar da ke cikin asibitin ba, don sun saba da irinta.
Dr. Dangi ya zuba mata ido babu ko kiftawa, bironsa a baki, kansa a karkace idanunsa a kaikace. Saurayin ya mike tsaye yana nade hannun riga.
“ko ki zauna, ko na karya kafafunki SAFEENAH…”
“Ba karaya ba, na ce maka zan kashe kaina ne wannan lokacin, ba kuma wanda ya isa ya hana ni, na gaji! Na gaji da abin da ku ke min…na gaji da rayuwar duniya”.
“Ki kashe kan naki mana? Ke za ki mutu kafira. Amma kafin nan, sai kin dandana azabar karairayewar kasusuwa kin ji in da dadi maganin mai gardama”.
Dattijon ya ce, “Khalil sa mata sarqa a kafafunta kawai in ta falle a guje ka sani sai dai jirgin zama”.
Matar ta yi saurin fiddo mari a jakarta da kwado (padluck). Ganin haka ba shiri ta zauna tana wani irin kuka tun daga karkashin zuciyarta.
DR. ABDUSSAMAD HARUNA DANGI wanda kowa ya sani da Dr. Dangi, ci gaba ya yi da kallon ‘patient’ dinsa da ta kifa kai a tebirinsa tana rusar kuka, wani irin abu na zagayawa a kwakwalwa da zuciyarsa, tsigar jikinsa na tashi a dalilin sautin wannan kuka mai tsuma zuciyar duk wani mai imani. Har yanzu bai ce komai ba, amma tsigar jikinsa ci gaba ta ke da tashi, zuciyarsa na karbar wasu irin sakonni da ba ta taba karba ba ko a kan Suhaila in tana kuka. Wannan kukanta daban ne, yana fada cikin ransa duk wanda ya san lalurarki dole ya taya ki kuka, ‘Mental Health is totalhealth, you lose it and you lose all!!”
Ya juya bangon ‘folder’ din yana duba sunanta, ‘SAFEENAT MAHMUD ALKALERI’. Ya lumshe ido a hankali yana maimaita kalmar ‘SAFEENAH’ cikin zuciyarsa, suna mai dadi da saukin fadi. Ta yi kuka, ta yi kuka bai ce komai ba, rubutu kawai yake a ‘folder’ dinta, ita kuma ba ta da alamar dainawa kamar za ta karar da dukkan hawayen da Ubangiji ya halicce ta da shi.
Saurayin ya ce, “Likita, tunda muka sauka a kasar nan ta ki shan magani shi ya sa abubuwan ke ta’azzara, sannan tana yawan ‘attempting suicide’ don dai muna kula ne, kuma Allah yana karewa. Likitocinta na gida Nigeria sun ce a wannan ‘stage’ din komai na iya faruwa. Tunda mahaifinmu ya ki yarda su rike ta a ‘psychiatry’ sannan ba ta shan magani a gida a masai ta ke zubawa, shi kuma mahaifinmu ya ce sai bayan ransa,Safeena za ta kwanta a asibitin”.
Sai yanzu ne Dr. Abdussamad ya yi magana.
“Me ya sa ba zai bari ta zauna a asibitin ba (in such a critical situation)?”
Sai da ya yi da gaske wajen boye mamakinsa jin likitan ya yi magana da harshen Hausa, cikin lafiyayyar Hausa mai taushi da dadin sauraro, bayan shi da Turanci ya yi masa magana. Bai bata lokaci ba ya amsa.
“Sabida son da yake mata, har yau ya ki yarda Safeenah na da tabin hankali, cewa yake yi (aljanu) ne. Likitoci kuma sun ce babu aljani ko daya a jikinta. Haka Malaman addini sun yi ruqiyya ya fi sau a kirga babu aljanin da ya yi magana a jikinta”.
“Shi ne wannan?”
Ya nuna babban mutumin da suke tare, wanda a kalla ya yi shekaru hamsin a duniya.
“A’ah ba shi ba ne, wannan abokin mahaifinmu ne da ke zaune a kasar nan. Ta hanyarsa muka san labarin asibitinku”.
“Wannan kuma fa? Mahaifiyarta ce?”
Saurayin ya sunkuyar da kai kasa.
“Mamanmu ta rasu, step-mother dinta ce” (kishiyar uwa).
Ya girgiza kai, ya koma nazarin takardar da suka zo da ita daga likitocin kwakwalwa na asibitin koyarwa na Malam Aminu Kano, da ta GP din da suka gani a nan U.K yana tattare bayanan waje guda.
Ya dago bayan mintuna biyu ya dubi saurayin da alamun bacin rai a kan kyakkyawar fuskarsa.
“You are her biological brother, why are you treating her like this? (Kai dan uwanta ne na jini, me ya sa ka ke tafiyar da ita ta haka?) you are not soft on her (ba ka tausasa mata) har kuna threateningdinta da daura mata sarka, nunawa masu matsala irin ta Safeenah cewa su mahaukata ne shi ke kara ‘exaggerating anger’ dinsu ( shi ke kara ta’azzara bacin ransu).
 Safeenah ba mahaukaciya ba ce, ta san abin da ta ke yi, wani zubin bacin rai ne ya yi mata yawa ya maida ita haka. Lallashi da tausasawa ta ke bukata, shi kadai zai sanyaya mata zuciya”.
Cikin nasa bacin ran shi ma saurayin ya mayar masa.
“Ita ta ke kara tabbatarwa da duniya cewa ita mahaukaciya ce a kan SOYAYYAH! Don namiji daya a duniya ya ce ba zai zauna da ita ba sabida tana da ‘psychological problem’ sai aka ce shi ne karshen rayuwarta da za ta sanya wa ranta damuwa har ta taba kwakwalwar ta? Ilminta bai amfane ta da komai ba in haka ne, sai wulakanta kai da tozarta kai. Wallahi likita ba na tausayin Safeenah, kuma har abada ba zan ji ba, don ita ta siya wa kanta wannan halin da ta ke ciki da kudinta.
 Mahaifinmu kadai nake tausayawa wanda ya dauki soyayyar duniya ya dora a kanta, ya kuma damu da lafiyarta fiye da komai, shi ya sa nake karar da muhimmin lokacina, nake jinginar da muhimman ayyukana wajen nema mata lafiya don shi girma ya kama shi, ba zai iya ba, kuma ni ne babba.
Sannan ga halin da yake ciki na rashin lafiya duk a dalilin lalurarta. Ban da haka Safeenah ba abar a tausaya wa ba ce, tunda ita ba ta san darajar kanta ba balle ta tausaya wa halin da masu kaunarta za su fada a dalilin shigarta cikin halin ha’u’la’i ba”.
Dr. Dangi bai gane inda zantuttukansa suka dosa ba, abu daya ya fahimta shi ne, saurayin, wanda aka kira da suna Khalil zuciyarsa cike ta ke da bacin ran ‘yar uwar tasa, ta yadda har ba ya la’akari da cewa tana cikin lalurar da dole a tausaya mata. Ya mika masa hannu.
“Ba ni magungunanta”.
Matar ta sanya hannu cikin jakarta ta dauko su cikin kwalayensu, ta mika masa yana dubawa cikin nutsuwa, ya ga sun yi daidai da wadanda ‘consultant’ dinta na Nigeria ya rubuta a takardar tarihin ciwon nata, wato ‘tablets’ din (Artane, stelazine,carbamazapine, da kuma Aripipirazole). Ya dago ya dubi Khalil ya ce.

“Tablets din da ta ke karba are special) wato na musamman ne, kuma likitocin da ke duba ta sun san aikinsu. Abu kadan za mu kara a kan wanda suke yi. I wonder (na yi mamakin) dalilin da ya sa ba sa aiki a jikinta har ta ke ‘attempting suicide”.
Ya ce, “Likita ba ta yarda ta sha maganin ai, zubawa ta ke a masai, don ita ba ta yarda fa ba ta da lafiya ba, mu ne ma ta ke kalla a marasa lafiyan”.
Bai san sanda ya yi murmushi ba, har hakoransa suka fito, kalaman Khalil sun ba shi dariya. Khalil ya kirne fuska ya ci gaba da cewa.
“Shi ya sa likitocinta suka ce, in har ba za ta zauna tare da su ba (kwanciya a psychiatric) ba kuma ta shan magani a gida, to fa ba abin da za su iya yi a kanta, tunda (condition) dinta (is critical).
 Na yi kokarin mahaifinmu ya amince ta kwanta ya ki, tunda asibiti ne mai kyau ba ‘asylum’ ba ne, amma wallahi Maimartaba sai ya fadi, faduwar da ta janyo masa hawan jini da yake fama da shi a halin yanzu. Ya ce, ‘da ya ga Safeenah a asibitin mahaukata wai ana mata ‘treating’ mata hauka gara ya ga ajalinsa’.
Wani irin so Daddy ke yi wa Safeenah da ban san irinsa ba, da ya rufe masa ido ya hana shi karbar kaddarar da ta same ta. Cewa ya yi a kyale masa ita tunda malamai da likitoci sun kasa. Ka ga da a ce a asibiti ta ke, su sun san yadda za su takura mata ta sha magani su yi mata duk abin da ya dace, amma mu kallonmu ta ke tababbu, ba mu isa mu sa ta ta yi abu ta yi shi cikin dadin rai ba, ga shegen karfi ko katti biyar za ta iya watsar da su sai mun sa mata sarka a kafa muke samun saukinta, ko mu kulle ta a daki.
 Na rasa yadda zan yi da tsohonmu likita ya yarda Safeenah ba ta da lafiyar kwakwalwa, ga shi dai ya yi karatun boko amma bai yarda da duk abin da likitoci suka fada a kan Safeenah ba, wai jifa ne da turen aljanu aka yi mata. Ka ganmu mu ne har Maradi ta Nijar neman magani, amma babu malamin da ya ce akwai aljani a jikin Safeenah, ni na yarda da likitoci tana da wata cutar kwakwalwa ta daban da Allah ya halitta kashi – kashi iri daban-daban kamar yadda likitocin mu na gida suka ce.
Ko zuwanmu kasar nan Daddy bai san asibiti muka kawo Safeenah ba, da ba zai bari ba. Cewa zai yi a kyale masa ‘yarsa shi zai iya zama da ita a haka idan kowannenmu ba zai iya ba. Da gaske ba za mu iya zama da ita a haka ba, ba dare ba rana muna kanta. Kullum abin da za ta yi daban yake da na gobe. Yanzu ma cewa na yi za mu zo hutu ne wurin Uncle Hassan (ya nuna mutimin da suke tare) da ba zai bari ba. 
Ni kuma ba don komai ba na tsaya tsayin daka wajen nema wa Safeenah lafiya ba, wallahi sai don kwanciyar hankalin Daddy. Na kudiri aniyar nema mata lafiya ko da duk abin da muka mallaka zai kare ba tare da sanin Daddy ba. Don haka, ka taimaka mana Dacta, da kwarewar da Allah ya ba ku, kada ku damu da kudi, daga miliyan daya har goma zan biya in dai zan ga ‘previous charming Safeenah’, ta kuma manta da KABEER DAMBATTA. Ka taimake mu likita, Safeenah is Daddy’s hope. Idan ta kashe kanta ta kashe mana Daddy. Wanda ke daidai da yi wa al’ummar da ba za ta kidayu ba da ke shan inuwa a karkashin Daddy asara, sabida ita kadai ranta.
Mutuwar Daddy a daidai wannan lokacin daidai ta ke da fitar Sarautar Alkaleri daga gidanmu, ta koma hannun makiyanmu. Domin daga ni sai Safeenah Allah ya bai wa Daddy, duk da nake namiji kuma babba, ba zan iya sarauta ba likita. Ni mutum ne mai son (simple life) da sha’awa a kan aikina matuka. 
I’m a computer scientist (ni masanin ilimin kimiyar na’ura mai kwakwalwa ne. ina aiki da (Minting company) a gida Najeriya, ba zan iya hatsaniyar sarauta ba, amma ina matukar sonta ga tsohonmu wanda shi, ya gaje ta ne daga iyaye da kakanni gaba da baya, kuma shi kadai ne yake mulkar Alkaleri da gaskiya. Talakawansa na matukar kaunarsa, amma yana zagaye da adawar makiya.
Likita ina son sanin mene ne matsalar Safeenah a rayuwa. Don mu dai in banda dan iskan yaron nan ba mu san mene ne matsalarta ba. Kuma ya barta tun lokacin da lalurar nan ta fara samunta, ta soma bayyana a tare da ita. Wannan ya kara tuburar da Safeenah, kowa ya yi amanna da cewa Safeenah ta samu matsalar kwakwalwa ne a dalilinsa, domin kafin ya shigo cikin rayuwarta ba haka rayuwarta ta ke ba.
Safeenah rayuwa ta ke yi mai ban sha’awa ga kowa, yarinya ce da Allah ya yi mata baiwar fikira da hazaka tun tana kankanuwa. Daga firamare har sakandire Safeenah bata taba daukar na biyu ba, sai na daya. Haka abin yake har jami’a.
Tunda Kabeer Dambatta ya shigo rayuwar Safeenah, shi ke nan Safeenah ta koma tamkar wata tababbiya-tababbiya, mai-hankali-mai-hankali. Yau cikin nutsuwa da hankali, gobe cikin wasu abnormal abubuwa kamar surutai, juyewar idanu, sai ta kwana tana magana ba ta gaji ba”.
Ya yi shiru yana share hawaye da gefen rigarsa.
Idon Dr. Dangi a kan Safeenah, wadda har zuwa lokacin ba ta daina gursheken kuka ba da wasu maganganu cikin Turanci. Wani lokacin da Hausa, wani lokacin da Filatanci. A ciki za ka iya tsintar sunan KABEER DAMBATTA, cikin wata irin kakkausar murya mai nuna tsananin fushin da ta ke yi da shi.

Dr. Abdussamad ya dauke ido daga kanta, ya tambayi Khalil.
“Wadanne irin abubuwa Safeenah ke yi wadanda suka tabbatar muku tana da matsala a kwakwalwarta?”
Ya fada da murya mai rauni, sanyin amo da na zuciya bakidaya, wadanda bai taba ji a kan kowanne ‘patient’ dinsa ba.
Zuciyarsa wani irin bugawa ta ke yi a duk lokacin da ya dora ido a kan ‘Safeenah’. Ji yake ba shi da wani sauran buri yanzu a duniya kamar na samun lafiyar Safeenah. Wani al’amari ne mai girma yake faruwa da shi a kanta, da bazai ce mene ne shi ba. Abdussamad ba ya taba sanya sha’anin mata a gabansa, balle ya dame shi. Tun kafin ya samu Suhaila da kuma bayan da ya rasata, amma a yau ga Safeenah ta zo masa da wani al’amari mai girma, da bai taba ji ko da a kan Suhaila ba. Bai gama kiyasce-kiyascensa ba ya tsinkayi muryar Khalil a cikin kansa yana ba shi amsa da cewa.
“Ga shi nan kana gani? Surutai, ta yi ta magana ita kadai ba kai ba gindi, ba wanda ya san a kan me ta ke maganar. Ta kamo nan ta kamo can babu daya kwakkwara cikin  maganganun nata. Sai ta kwana tana magana ba ta yi shiru ba ko ta yi ta kuka babu gaira babu dalili, sannan ba ta bacci, ko ta kama hanyar Gombe a kafa tun daga Bauchi. Sai an yi sa’a ake samo ta, duk abubuwan da ta ke yi a da ta daina, wato karance-karance da rubuce-rubucen aikin jaridarta, wadanda a da ba ta iya rayuwa babu su.
Sai kuma abu na tsakanin miji da mata. Ni dai ba gida daya nake da Safeenah ba, ban da wannan lalurar da ta same ta sai in yi watanni biyar ban sa Safeenah a idanuna ba, sai dai mu gaisa ta waya.
Sai dai tunda ta fara abubuwa nake jin wai-wai daga bakin ‘yan uwa, duk da ana boye min, babu wanda ya taba tara ta ido-da-ido ya gaya min kai tsaye, don kowa yana shayin fushin Maimartaba da bacin ransa, don Safeenah ‘yar lelensa ce. Mata biyar ya saki a kan Safeenah a kan kuskure kalilan, wa ka ke tunanin zai tare shi da wannan al’amari da ya samu Safeenah bai shiga cikin littafin makiyansa ba? Ashe ana ta rade-radin da kumbiya-kumbiyar tun shekarar da ta wuce cewa Safeenah ta tabu.
Shi kuma mijinta Kabeer din, a nasa bangaren ya ce, Safeenah soyayya ta ke da waninsa ta ‘internet’ shi ya sa ya sake ta ba don abin da mutane suke fadi ba. 
A takardar sakinta da ya rubuta, ya ce, bai saki Safeenah don tabin hankalinta ba sai don ba ta ba shi hakkinsa na aure, waninsa ta ke nema… kai maganganu marasa dadi, wanda mu mun yi amanna wannan ba tarbiyyar da muka yi wa Safeenah ba ce ta yi soyayya da wani alhalin da aurenta. Lamarin is mysterious (wanda ya gagara fahimta).
Sannan ya ce Safeenah ba ta ba shi hakkinsa na aure ne sabida shi wancan da ta ke nema, don haka ya kasa zama da ita. Domin dai shi ba jahili ba ne, amma Safeenah jahili ta ke kallonsa bayan ba ta fi shi ilimi ba, karewa ma, makarantar da ta samo ilimin shi ma a nan ya samo (ATBU) balle ta ce ta fi shi. Ya ce, tunda ya auri Safeenah tsayin shekara biyu zai iya kirga sau nawa ta bari ya kusance ta a matsayinsa na mijinta, shi ma kuma ba cikin dadin rai ba.
Kuma abinda zai ba ka mamaki likita da mu’amalarsu, Safeenah da Kabeer auren soyayya suka yi, ita ta kawo mana shi don tana sonsa. Mun rasa gane dalilin da ya janyo auren ya koma na kiyayya mai tsanani, domin Safeenah na da zurfin ciki. Ita ta kawo shi ga mahaifinmu ta ce nan duniya shi ta ke so. 
Dukkanmu ba ma so saboda nasaba irin ta sarauta da ta talaka, banbancin a bayyane yake. Muna ganin Kabeer bai kai matsayin da zai auri Safeenah ba, domin iyayensa talakawa ne. Ganin ta dage, kuma Daddy ba ya son bacin ranta muka yarda da auren a bisa sharudda. Sharuddan su ne, ba yaji, babu korafi, babu kawo kara, ko ba komai yana da ilmin zamani za mu iya gina shi.
Tun bayan auren Safeenah ni ina Lagos inda nake aiki, na kan je gida kowanne karshen wata amma bama haduwa, farkon auren ta kan neme ni a waya mu gaisa daga baya ta daina, nikuma bana kiranta saboda har zuwa lokacin bacin ranta na auren wannan yaron bai sake ni ba, a ma sarautar mu faduwa ce mai girma dan sarki ya auri talakan sa,  ban san me suke ciki ba.
Shekaru biyu bayan nan wani abokina ya yi min waya, wai ga Safeenah ya tsinta a garin Suleja kan hanyar shiga Abuja. Ya yi-ya yi ta yi masa magana ta ki yi. Na ce, don Allah ya rike ta kada ya bari ta bar hannunsa ga ni nan zan baro Lagos a jirgi mu hadu a gidansa da ke Kaduna. Na kira mijinta a waya na ce, ina Safeenah? Dan iskan yaron nan ko kunyar idanuna ba ji ba sai ce min ya yi, ya sake ta!!! Baisan a duniyar da ta ke ba.
A take na tafi Kaduna, ni da Sa’id muka sako Safeenah a mota sai Bauchi. Na gaya wa mahaifinmu duk yadda aka yi. In banda takardar sakin Kabeer da ke dunkule cikin hannunta har zuwa wannan lokacin babu komai a tare da ita. Ta iska ta bi ta tafi Suleja? A kafa ko a mota? Babu wanda ya sani sai Allah.
Sau uku Safeenah na fakar ido ta fice daga gidan mahaifinmu, na farko an samo ta a hanyar Gombe, na biyu aka samo ta a Kano, na uku a garin Shira.
Tun daga lokacin abubuwa suka ci gaba da habaka ga Safeenah daidai da tabarbarewar lafiyar mahaifinmu. Magani na gargajiya ba irin wanda ba a yi ba, kullum abubuwa maimakon su ragu sai kara gaba suke, abin da za ta yi yau daban da na gobe. The higher the ciwon Safeenah, the morekwanciyar Daddy a gadon asibiti. Shi bai yarda Safeenah ciwon hauka ta ke ba, jifa aka yi mata. Kuma ya sa an yi duk wani maganin sammun duniya da ruqiyyar duniya babu aljanin da ya yi magana a jikin Safeenah. Na yarda da ilimin likitanci… na yarda da likitocin Aminu Kano Teaching Hospital… kwakwalwar Safeenah ta tabu!!!”

Dacta Dangi ya yi wani dan juyi cikin kujerarsa, ya wurga ido ga Safeenah, sannan ya yi ajiyar zuciya. Zuwa wannan loakcin ta gaji da kukan ta yi shiru ta yi bacci mai nauyi a kan tebirinsa. Tana sauke numfashi a hankali, yarinya kamar ita ta yi kanta don kyau, haiba da kamala. Ko inda yake zaune (UK) inda ya hada al’ummatai kala-kala daga shiyya daban-daban of the global world (na daukacin duniya bakidayanta) ba ya jin ya taba katari da mace mai kyawu da ilhamar Safeenah!
Sai dai kash!It’s a pity!!Idan har ciwon da yake zato bayan wasu gwaje-gwaje da zai yi ya tabbata gaskiya a kan yarinyar za ta kare sauran rayuwarta cikin wahala, da zaryar asibiti. Don ma Allah ya tarfa wa garinta nono (she’s born with a silver spoon) wato ( ta fito daga inda za a iya daukar nauyin lalurar tata), ba don haka ba, dole abin da mahaifinta ke guje mata ya faru da ita (zama a psychiatric) ko kebance ta daga cikin al’umma don samun lafiyarta.

Ya dubi mutumin da Yayanta ya kira Uncle Hassan, ya soma magana cikin turanci (British Accent).
“Za mu kwantar da Safeenah tare da mu tsawon KWANA SITTIN. Wato watanni biyu. Ba za mu ce ga hakikanin ciwon Safeenah ba, tsakanin cututtukan kwakwalwa guda uku, har sai ta yi wannan wa’adin tare da mu, mun ga abubuwan da takeyi da idon mu idan kuna da halin hakan. Insha Allah Safeenah za ta samu lafiya ta koma rayuwarta kamar kowa. I’m sorry to say abinda baban Safeena baya so. Cikin ukun nan dole Safeenah na fama da daya;Bipolar Disorder, Schizophrenia ko kuwa ‘Post Schizophrenic Depression’. Wanda da yardar Allah za mu shawo kanshi kafin cikar wannan wa’adi da na fada. Ta hanyoyi guda uku, karantar matsalolinta, sauraron damuwarta, bin kowanne motsinta, magance mata damuwar da sanya ta a kan hanya (counselling), shan magunguna (anti-depressants) da ba ta sabon ‘hope’ a rayuwa.
Ban ce muku Safeenah za ta warke ne har abada ba, domin har yanzu (Science) bai kawo maganin wadannan cututtukan kwakwalwar ba. Amma za ta ji sauki in har ta zauna a kan (treatment). Duk dabarunmu da karfin ‘anti-depressants’ idan ba ku bar Safeenah ta tafiyar da rayuwarta yadda ta ke so ba, to akwai matsala. 
Akwai yiwuwar ta tabbata a haka, akwai kuma yiwuwar ta kashe kan nata kamar yadda ta ke ikirari. Muhimmancin kwanciyar Safeenah a asibiti tsayin kwana sittin shi ne, za mu yi (analysing) duba matsalolin rayuwarta ne filla-filla a yi mata maganin kowane daya-bayan-daya. Na biyu sai ta zauna da mu ne za mu san (abnormal characteristics) dinta (abubuwan da ta ke yi da suke bambanta da na sauran mutane) tunda za ta yi ‘attempting’ kowanne mu gani. Za mu karanta Safeenah da halayenta, matsalolinta da kawo hanyar magance su, sannan za mu koya mata shan magani.
Shan magani ya zama dole gare ta, tana so ko ba ta so, (counselling) kadai bazai wadatar ba, dole sai an hada da shan magani. Kai daga nan har shekaru ashirin a gaba Safeenah ba za ta zauna lafiya ba tare da shan magani ba.
Babban abin da ke jawo matsalolin kwakwalwa ya hada da bacin rai, damuwa, hada wa kwakwalwa abubuwan da suka fi karfinta a lokaci daya. Sanya karfi wajen ganin cewa, sai an sauyawa mutum dabi’un rayuwarsa daga wadanda ya taso a ciki, wato (takurawa), rashin fadar damuwa ko matsaloli ga wani wanda zai kwantar maka da hankali, sanya karfi wajen sauya wa mutum ra’ayi da akida ba ta hanyar dabara da dadin rai ba, ko ta hanyar nuna soyayya. 
Mutum mai gudun bacin ran mutane a kan halayyarsa zai iya samun (depression), hadiye bakin ciki ba tare da amayar da shi ba, matsalolin rayuwa, tilasta wa kwakwalwa ta karbi canjin da ba za ta iya karba ba duk suna haifar da (psychological disorders).
Shi ya sa Bahaushe ba ma Bature ba ya ce, ‘in ka san halin mutum, to sai ka ci maganin zama da shi’ ya kuma sake cewa, ‘hali zanen dutse’ ne, wato ba ya kankaruwa.
Kowanne dan Adam yana da ‘hali’, wato dabi’a ta halitta da Allah ke halittarsa da shi, kuma a duniya ba kowa zai iya jure halin dan uwansa ba, in ka dauke iyaye. Iyaye ne kadai za su iya jure halin ‘ya’yansu. Ba kowanne miji ne zai jure halin matarsa ba, ba kowacce mace ce za ta iya jure halin mijinta ba. Shi ya sa ake son fahimtar juna kafin aure, da sanin hali da dabi’un juna, ba kawai don soyayya ta hada a yi (rushing) a shiga rayuwar aure ba.
Shi aure ibada ne da ake yi da sanya ran cewa, ‘till eternity’ (har abadan-abadan) cikin kowacce ibada kuwa sai an sa juriya da hakuri da yafiya. Duk auren da babu wannan a ciki, duk kauna da soyayyar da ke cikinsa sunansa rusasshe.
Dan abin da na fahimta kenan daga labarin ‘yar uwarka da ka bani. Sauran binciken kan al’amarinta wannan aikinmu ne. Babu bukatar mai jinya a (Spire-Little-Aston) muna da ma’aikatan jinyarmu da za su yi wa mara lafiya komai kamar yana gaban iyayensa. Ku aikunku shi ne biyan (bill), za kuma ku iya zuwa sau daya a kowanne sati in kuna so ku ganta, amma ba yanzu za ku fara zuwan ba sai ta samu a kalla sati biyu ta fara samun nutsuwar zuciya”.

Godiya sosai Khalil da Uncle Hassan suke yi, kai ka ce kyauta za a nema wa ‘yar tasu lafiya. Ba su bar asibitin ba sai da suka biya makudan kudaden da asibitin ya caje su na ‘treatment’ din Safeenah. Ma’aikatan jinya suka kai ta dakin ‘aminity’ ciki daya ne da bayan gida, babu abin da babu na jin dadin rayuwa, kai ka ce a dakin wata matar gwamna ka ke a Najeriya cike da matsanancin tsaro, da matsananciyar kulawa.

Dr. Dangi ne da Tiara (nurse on duty) a kan Safeenah. Da kanshi ya yi mata allurar da za ta kara nauyaya baccin nata, daga yau har zuwa gobe. Sannan suka sanya sinadarin narkakken abinci cikin cikinta ta hanyar amfani da wata siririyar roba (tube) ta hancinta, duk ba tare da ta san ana yi ba. A sannan ne ya samu ya baro asibitin a matukar gajiye.Ya tsaya ya yi (take away) na (KFC) da (McDonald) ya karasa gidansa.
Nanna da Suhail suka bude masa kofa, kowannensu bakinsa ya ki rufo, don yau ya dade, dadewar da ya jima bai yi irinta ba. Nanna ta ce.
“Lafiya dai ko Baban Suhail?”
Ya zauna cikin kujerun ‘leather’ da suka yi wa falon kawanya cikin gajiya, ya ce.
“Nanna, yau wata mara lafiya na samu daga Nigeria. Kuma in Allah ya taimake ni a kanta zan hada ‘project’ dina, don tana fama ne da cutar da na ke rubutun a kai da na dade ina neman wani muhimmin bayani a kansa”.
Nanna ta ce, “To Allah ya ba da sa’a, ita kuma Allah ya ba ta lafiya. Ga can abincinka can bisa tebir”.
Ya yamutsa fuska.
“Bar ni yau Nanna, ba na jin cin mai nauyi, na yo guzuri (take away). Ku ma ga naku a sanya min abincin a firji zan yi sahur da shi in ya so sai na dumama da kaina cikin (microwave) in na tashi sahur din. Insha Allah gobe da azumi zan tashi musamman a kan Allah ya dora ni a kan matsalar yarinyar nan”.
Daga haka ya mike ya bi matattakala zuwa samansa da ledar (take away) din nasa. Nanna na fadin.
“To Allah ya ida nufi, mu kwana lafiya”.
Ta dauki Suhail suka yi ‘toilet’ don ta yi masa wanka ya samu ya yi bacci.
Da asubahin washegari yana bisa sallaya bayan ya idar da raka’atainil fajri kafin ya ba da faralin asubahi ya jero bukatunsa ga Allah Subhana, ya roke shi Ya dafa masa a kan aikin Safeenah da ya shigo hannunsa wanda yake jin dari-bisa-dari yake son taimaka mata ita da iyayenta ba don abin da zai samu kan aikin ba. Ya roka wa Maman Suhail rahma, ya kuma roki Allah da sanya masa danganar rashinta, Ya kawo sauyi na farin ciki a rayuwarsa kamar yadda Nanna ke buri. Sannan ya ba da faralin asubahi, ya kuma kara da wata nafilar raka’a hudu, ya karanta fatiha ya shafa.
Daga nan kan na’ura mai kwakwalwa ya koma, ya ci gaba da bincike a kan matsalar Safeenah, wadda da ma a kanta yake yin ‘project’ din da ya gagara gamawa tuntuni. Yana da bukatar bincike mai zurfi da ‘experiment’ wato (gwaji) na zahiri a kanta, don tabbatar da cewa is she a schezophrenic kamar yadda yake tsammani? Duk wasu alamomin ‘schezophrenia’ dai ga su nan baro-baro a tare da ita.
Zuwa karfe bakwai da rabi, Abdussamad Haruna Dangi na cikin motarsa kirar ‘Kia Picanto’. Mahaifiyarsa Nanna (Aisha) ta biyo bayansa ta sanya masa ‘basket’ din kayan abinci a bayan mota na karin kumallon da ya kasa tsayawa ya yi. Kai ka ce karamin yaro ne da zai tafi makaranta. Shi kansa ya rasa dokin fitar yau din na mene ne? Sai da ya yi tsam da ransa ya gane dokin ganin Safeenah ne. Wata kwayar mutum guda daya da ta yi wa zuciyarsa karan tsaye daga safiyar jiya zuwa wayewar garin yau. Ya rasa abin da ke jan zuciyarsa ga son yin tozali da ita.
Nanna ta dago idanunta cike da kauna irin ta UWA ta dube shi, yana kokarin kunna motar, ta yi masa wata addu’a wadda rabon da ta yi masa irin ta in bai manta ba tun yana aji uku a jami’ar ASTON.
“Allah ya sa wannan daukar wankan,wannan gayun, wannan kwalliyar da ka ci a yau ya sa ba za su fadi kasa a banza ba, za ka gano mahadin rayuwa wadda za ta dinga yaba su ba ni ba”.
Ya yi hanzarin dagowa ya dubi Nanna, don sai ya tuna ranar da ta yi masa wannan addu’ar, ranar ne surukinsa Sanata Barkindo ya yi masa maganar Suhaila.
Ya yi hanzarin sunkuyar da kansa daga kallon Nanna, cikin sanyin jiki ya yi ribos ya fita daga ‘compound’ din, Nanna bata kara ganin kwayar idanunsa ba.
Dattijuwa Nanna, ta yi murmushi ta koma cikin gida, tana zance cikin zuciyarta.
“Yaushe ne Abdussamad zai manta da Suhaila? Yaushe ne zai saki ransa ya samu madadin Suhaila? Yaushe ne zai amince wa ransa cewa Suhaila ta tafi ke nan ba za ta dawo ba?
Wannan ita ce SOYAYYA BAYAN RAI! Ita kam Suhaila ta dace da miji mai sonta. Ban taba ganin mutum mai son matarsa har bayan ranta irin Abdussamad ba. Kodayake watakila hakan gado ne, ni ma har gobe haka nake son mahaifinsa tun daga shekarun kuruciya har yau da furfura ta mamaye gashin kaina ina begensa. Bayan rabuwar shekaru talatin ban kara kara sha’awar yin aure ba, kuma ba abin da ya canza har yau cikin raina. Sai dai ai ni tawa ta kare, me nake jira banda kyakkyawan karshe? Shi kuwa Abdussamad fa?
Yanzu ne yake kan ganiyar kuruciyarsa, yanzu ne ya fara dandana rayuwa, ya kuma yi auren ya san dadinsa, rana daya mai rabawa ta raba ba tare da an shirya ba.
Ina rokon Ka ya Ubangiji ka sanyaya zuciyarsa hakan nan a kan matarsa, Ka kawo wata cikin rayuwarsa wadda za ta sabunta farin cikinsa da walwalarsa. Ta kawo murmushi a kan fatar bakinsa…”
                     ******
Cikin nutsuwa ya murda kofar dakin ya shiga. A cikin cikinsa ya yi sallama bai fito da ita fili ba, kamar yadda ya zata allurar baccin ta sake ta, tana kallonsa yana nufo gadonta, amma ba ta ce da shi komai ba, kar! Idonta a kansa. Tana zaune ne a tsakiyar gadon ta yi tagumi da hannayenta bibbiyu. Hawaye na ta ambaliya daga kyawawan idanunta.
Dr. Abdussamad ya ja kujerar da ke gefen gadon ya zauna yana fuskantarta. A hankali ya soma magana cikin lallashi da taushin murya.
“Sunana Dr. Abdussamad, likitan da zai kula da al’amarinki. In tambaye ki Safeenah… Safeenah ke musulma ce?”
Ta dago jikakkun idanunta ta dube shi, amma ba ta ba shi amsa ba. Bai damu ba ya ci gaba da cewa.
“Kin yarda ke musulma ce Safeenah?”
Yadda ya yi maganar cikin tsananin kwantar da sauti sai ya sassauta mata zuciya. Ta daga masa kai wato ‘eh’.
“Kin yarda da haka Safeenah ki ke ikirarin kashe kanki? Alhalin kina da masaniyar cewar, makomar kowanne musulmi da ya aikata hakan ko da ya shekara dari cikin musulunci ya mutu kafiri? Abin konawa a wutar jahannama? Safeenah don kin ga Babanki yana sonki ki ke son yin amfani da son ki hallaka shi?”
Kukanta ya karu sosai, hawayenta suka kara gudu a kan kuncinta, ta ce.
“Ka daina gaya min haka, ni ma ina son Daddy…”
“...Ban ga alama ba”. Ya katse ta, “Da kina sonsa da baki dinga yin abubuwan da ki ka san za ki tayar masa da hankali ba. Da ba ki sa shi cikin halin hauhawar jini ba, da ba ki sa dan uwanki mai sonki Khalil ya yi fushi da ke ba…”
“Yaya Khalil ba ya sona…” Ta katse shi cikin wani rurin kuka.
“Zan yarda da abin da ka ce a kan Daddy, amma ban yarda kowa a duniya yana sona ba banda shi. Kowa munafiki ne. Kai I hardly believe if something like that (love) exist a duniya (ban yarda wani abu wai soyayya akwai shi a duniya ba). Sai yaudara da butulci kadai maza ku ka sani. Har shi Yaya Khalil din tunda ai shi ma NAMIJI ne. yanzun ma ai yaudarata ya yi ya kawo ni asibiti bayan cewa ya yi gidan Uncle Hassan kawai za mu je”.
Murmushi Abdussamad ya yi, cikin nuna kansa da dan alinsa, cikin kwantaccen sauti ya ce.
“Har da ni Safeenah?”
Ta tattaro wata uwar harara ta manna masa irin ta (sannu wanda ya fado daga sama ba wanda aka haifa kamar sauran maza ba), a fili kuma ta ce.
“Na ce Yaya Khalil ma, wa ka ke zaton zan cire a cikinku?”
Ya yi dariyar da bai shirya ba, wadda rabonsa da yin irinta shi kansa ba zai ce ba. Domin ya jima bai yi irinta ba. Ya ce.
“Yanzu Safeenah duk dadin da rayuwa ke da shi sai ki hakura da ita?Ki shige kabari saboda Kabeer Dambatta, wanda bai san kina yi ba? Bai san duniyar da ki ke ba?”
Ta russunar da kwayar idonta kasa, cikin sanyi ta ce.
“Ni ba saboda shi kadai nake so in kashe kaina ba. Amma har da shi a cikin matsalolin da suka taru suka yi min katutu, suka gadar da bakin ciki mai tsanani a cikin raina. Ya yi min butulci, sannan ko kadan bai yi min adalci ba a tsayin zaman shekaru biyu kacal da na yi da shi”.
“Sai kuma su wa cikin wadanda suke sanya ki wannan tunanin na suicide? Saboda mene? Haka kawai ana zaune kalau, babu rashin ci, babu rashin sha sai mutum ya rataye, ya harbe ko ya gille kansa? Haba Safeenah?”
Ta soma sheshshekar kuka tana fadin.
“Su Yaya Khalil sun takura min ne, kowa ya tsane ni, kowannensu kallona yake MAHAUKACIYA. Kana ganin yadda suke danne ni suna daure ni da sarka, suna dura min magani, bayan na gaya musu ni lafiyata kalau. I need peace Doctor… ba dama in kama hanya in tafi inda nake tunanin zan samu peace din sai su bi ni su kamo kamar wata kaza…?”
Ta sanya kuka mai amo sosai, ta kifa kanta a cikin kafafunta.
Tausayi da wata matsananciyar kauna da bai san ta mecece ba suka shigi likita Dangi. Kodayake dama ta’adarsa ce (tausayin). Amma na yau na daban ne dana duk wasu marasa lafiyar kwakwalwa da ya duba a rayuwarsa. Ya kada kansa cikin girgiza shi.
“Shi ke nan Safeenah cool down. You are now under my custody. Babu su Yaya Khalil masu sa miki damuwar nan. Yanzu me ki ke so a yi miki?”
Da sauri ta café.
“Kowa ya rabu da ni, kowa ya daina shiga rayuwata. Na tsani kowa, na tsani komai harda ni kaina, tunda Kabeer ya nuna min babu tausayi, yarda da aminci a tsakanin ma’aurata na taho daga rakiyarsa, da ma kowanne Da namiji. Ina so in rayu ni kadai, a inda babu kowa”.
“An gama Safeenah” Ya fada cike da karramawa da bin umarni.
“Nan dakin ya yi miki? Za ki iya rayuwa ke daya a cikinsa?”
Ta yi walai da manyan magananta, sai da zuciyar Abdussamad ta buga ta ba da wani dan sauti yadda ta harba idanun cikin dakin kamar a zuciyarsa ta harba. Ta gyada kai alamar ‘eh’ ba tare da tana dubansa ba.
“Amma sai in kun yi min alkawarin ba za ku dinga ba ni magani ba irin na Aminu Kano, shan maganin yana takura min, ba na son hadiyar kwayar magani tunda ni dai na gaya muku lafiyata kalau, kadaicewa nake bukata”.
Ya mike yana gyara ‘tie’ dinsa, yadda zai ji dadin tafiya.
“Rabu da likitocin Aminu Kano, haka kawai su dubi zukekiyar yarinya haka irin Safeenah su dinga ba ta magani suna cewa ba ta da lafiya? Duk ba su san aikinsu ba. Nan ba mai ba ki wani magani, ba mai takura miki. Ko su Yaya Khalil ba zan bari su shigo ba balle su takura miki, don na lura Yaya Khalil din nan ba shi da tausayi”.
Ya russuna a gabanta cikin sigar roko.
“Zan ke iya zuwa ina taya ki hira? Ranki ya dade GimbiyaSafeenah?”
Ta girgiza kai.
“me ye hadina da kai da za ka dinga zuwa taya ni hirar? Ina maganar ‘isolation’ kana maganar hira, ina ruwana da wata hira?”
Ya mike ya daga hannayensa sama alamar ya yi saranda.
“Shi ke nan Aunty Safeenah. Amma ai dole za ki ci abinci ko? Ko shi ma namiji ne an yi fushi da shi?”
Ta dago da sauri ta dube shi suka hada ido. Sosai yake kallonta cikin idonta yana murmushi. Wasu kibiyoyi na sukar zuciyarsa wadanda ke fitowa daga idon Safeenah, ita kuma cewa ta ke cikin ranta, ‘he is talking nicely, ba irin Yaya Khalil ba’.
Ta dauke kanta daga kallon kurillar da suke wa juna.
“A dinga miko min ta taga, in ba haka ba na hakura, yadda na hakura da Kabeer ko shi ne autan maza zan iya hakura da komai. Ba abin da ya zame min dole a rayuwa…!”
 Ta fada cikin karkarwar murya mara amo, wadda ta taba zuciyar likita Dangi, ya kasa dauke ido a kanta. A hankali ya saki gefen gadon da ya dafa ya fita.
Yana zaune a kujerar ofishinsa yana rubutu cikin ‘file’ din Safeenah. Yana fadi cikin ransa, ‘insha Allah kafin kwana sittin zai shawo kan matsalar Safeenah. Aka kwankwasakofa ya ba da umarnin shigowa. Katheryn ce, (nurse on duty) kuma mai kula da abincin da Safeenah za ta dinga ci. Ya rubuta mata magungunan da za ta dinga narkawa Safeenah cikin lemo guda uku sau biyu a rana, ko a ruwan shanta. Ta kuma maida robar ta like babu alamar an bude daidai yadda ta zo daga company. Ta karbi umarnin da kyau ta fita, shi ma ya tattaro komatsansa ya watsa a bayan mota ya nufo gida.
Kamar kullum, ba ya taba shiga gida hannu Rabbana ba tare da ya rike wa Suhail ko Nanna wani abu ba. Yau ma hakan ya saya wa Suhail dirkekiyar (pampers) a kantin alkawari kamar yadda yake kiran kantin, wato (ASDA). Yana son kantin cikinshi kadai yake iya siyayyar kayan masarufi, yana son shagon kamar ko ma fiye da yadda marigayiya Suhaila ke sonsa. Ya kusa kaiwa gida wayar Nanna ta shigo wayarsa, ya amsa cikin russunawa, duk da ba ta ganinsa.
“Ina bisa hanya Nanna dear, (10 minutes drive) ya rage min na iso gare ku”.
Nanna na bude kofa Suhail ya rugo
da gudu har yana faduwa don kafarshi ba ta yi kwari ba. Shekarunsa biyu. Ya kwashe tsahonsa gabadaya ya zubar a kasa ya ware hannuwansa ya yi wa yaron kyakkyawan matsuguni a kirjinsa. Kira yake.
“Daddy… Daddy…”
Ya ce, “Suhail dan Daddy, kun wuni lafiya?”
Nan ya yi ta masa gwalantu yana biye wa shirmensa, tuni Nanna ta wuce kicin.
Kicin din suka bi ta shi da Suhail dauke a kafadunsa, Suhail din na kwance masa madaurin wuyansa. Ya tsaya a bayan Nanna tana tuyar masa irin tasu ta ‘yan Bauchi.
Ya ce, “Nanna, ko in sanya Suhail a crechene (wajen rainon yara) mu dinga fita tare don ki samu ki dinga yin baccin safe da kyau? Na lura in kin tashi tun asuba shi ke nan sai wata goben duk a hidimarsa da ta abinci ki ke karewa, ni kuma ina tausaya miki”.
Ba tare da ta juyo ba ta ce.
“Mene ne creche?”
“Makarantar rainon kananan yara Nanna”.
Tsaki ta saki, sannan ta juyo ta harare shi.
“Ina ruwanka da rashin baccina? Ni na ce da kai Suhail ke hana ni bacci? Wai kana jin tausayina ai kai ne abin tausayi, kuma bari in gaya maka ba Suhail ne yake hana ni bacci ba, kai ne da kanka”.
“Ni Nanna?” Ya fada cikin rarraunar murya.
“Eh, kai. Domin farin cikina da kwanciyar hankalina shi ne cikar naka farin cikin. To ka hana wa kanka farin cikin a kan wadda har abada ba za ta dawo ba, tata ta riga ta kare. Addu’a kawai ta ke bukata kuma na san kana mata”.
Ya yi shiru yana sauraron mahaifiyarsa, wadda ke magana cikin fushi, amma amon muryarta tafe yake da lallashi da nasiha. Bai san me zai ce mata ta fahimce shi ba, illa; “Idanuna sun mutu Nanna da kyawun Suhaila, zuciyata ta rufe kofarta da cikar nagartarta, ta yadda ba na iya kallon kowacce diya mace. Zuciyar ba ta iya soka kauna da soyayyar kowa bayan naki da na dan Suhaila.
 Amma a yanzu a hankali zuciyar tana karbar wani CANJI da ban gama yarda da shi ba balle na gaya miki”.
A hankali ya ce, “Ki bar ni Nanna… ki bar ni Nanna da wannan maganar… don Allah ki bar ni”.
Abin da ya ce da ita ke nan. Da sauri ya aje Suhail. Da sassarfa ya fita daga madafin ya bi matattakala ya yi sama.

Nanna (Aisha) ta saki baki tana kallonsa har ya bace wa ganinta. Bai kara fitowa ba sai washegari. Abincin daren jiya bai ci shi ba. Ko duk haushinta ne, ko ba ya jin yunwa ba ta sani ba. Ta san ba zai wuce ya cika cikinsa da kayan marmarin firinjinsa ba ne, ya sha madara ya kwanta abin da kullum ta ke masa korafin ba ya rike ciki.
Wayewar garin ranar ta kasance asabar ba ya zuwa asibiti. Amma sai ga shi ya fito ma Nanna cikin shiri na cikakken Bahaushensa. Shadda Wagambari mai launin sararin samaniya. Ta sha guga ta sha turaren ‘Boss Intense’. Ya karkata hula kalar kayan mai cizawa. Abinki da mutum mai launin fata mai kyau irin na mutanen Sudan, sai ya yi wani irin kwarjini, ya yi ‘fresh’ da shi.
Suhail ta ke bai wa (nutriend) amma sai ta dakata ta zuba masa ido. Ya karaso inda suke ya tsuguna a kan gwiwoyinsa yana gaishe ta da safiya. Ta amsa cikin rashin walwala, sannan ta ce.
“Sai ina kuma? Na ga yau ranar hutunka ce?”
Ya gyada kai, “Lancaster za ni Nanna”.
“Lancaster?”
Nanna ta tambaya cikin sanyin murya. Don tuni ta dago abin da zai kai shi.
“Me za ka je ka yi?” 
Ta sake jefo tambayar ba tare da ta karbi amsar waccan ba.
“Kawai zan motsa jini ne Nanna. Na gama ‘project’ dina jiya”.
“Za ka je motsa jiki daga Birmingham har Lancashire bayan tarin kayan motsa jikin da ka cika a daki? Fadi gaskiya dai. Zan je makokin soyayyarmu ni da Maman Suhail a morecambe beach…”
Duk dauriyarsa a wannan karon sai da hawayensa suka diga a kan tafin kafarsa. Ya tsurawa mahaifiyarsa jan idonsa. Yana mamakin tarin kulawarta a kansa da rayuwarsa gabadaya. Ta yadda duk halin da yake ciki, duk wani motsinsa ta san inda ya dosa, kuma ta san me yake nufi, ko bai bude baki ya fada mata ba. Nanna ta kara kallonshi sosai.
“In dai don maganar da na yi maka jiya ne, na cewa ka hakura da Maman Suhail ka nemo abokiyar rayuwa haka ya janyo duk wannan, to Allah Ya ba ka hakuri. Amma ka koma ba za ka je bakin ruwan nan ba”.
Ya dago a mamakance ya dube ta, domin wani abu ne da ba ta taba yi masa ba, wato hana shi fita, tamkar wani yaron goye? Nanna ta yi kamar ba ta gane abin da yake fadi a ran nasa ba, ta ce.
“Gara ka zaga gari, kantina da makarantun jami’a, ko za ka gano wadda za ta maye maka gurbinta, ta hana ka TUNA BAYA. Abin da ya wuce ya riga ya wuce Abdussamadu, na gaba ake tara a fuskanta. Wannan shi ne cikar imani”.
A sanyaye ya mike ya koma saman nasa, madadin ya yi yadda Nanna ta ce, wato zaga birnin Birmingham zaben matar da za ta maye masa gurbin Suhaila, sai ya ga gara ya nutsa cikin binciken ciwon Safeenah wanda zai dauke masa hankali. Yana so ya kara fahimtar cutar sosai, don ya kara fahimtar ta sosai, shin itace ko Bipolar Disorder? Domin suna kamanceceniya da juna duk da bai fara gwajin da zai wa Safeenah ba.
Tuni ya fara fahimtar alamomin cutar a tare da ita. Ya dauko manya-manyan littattafan ‘psychiatry’ yana kara nazarin cutar ‘schizophrenia’ wadda ya tabbata ita ke damun yarinya Safeenah, kuma wadda yake cikin likitocin kwakwalwa na duniya da WHO ta nada suke yin bincike don kawo maganinta na fau-fau, wato na har abada a duniya.
‘Schizophrenia is a chronic psychotic disorder’ wato ciwo ne mai tsanani na kwakwalwa. Kalmar ta samo asali ne a shekara ta (1908) daga ‘Psychiatrist Eugen Bleuler’. Alamominta sune tsananin tunani, shauki a kan wani, rashin iya zabi tsakanin abu biyu, rashin hayyaci wanda ke janyo wa mai ita kebancewa daga cakuduwa da al’umma.
‘Schizophrenia’ cuta ce da ke faruwa akai-akai ga mai ita, wataran ta zo, wataran ta tafi. Mugun ciwo ne mara dadi. Tana hana mai ita yin wasu abubuwa, kamar wasu bangarori na ayyukan da ya saba yi a rayuwarsa. Eugen Bleuler ya ce, “It deprive the physical, moral, or intellectual strength of an individual”.
Masu fama da ‘schizophrenia’ sukan ji muryoyi wadanda sauran mutanen da suke tare da su ba sa ji. Za su amince cewa mutane suna karantar abin da ke zuciyoyinsu, suna da son su sa sauran mutane su bi ra’ayoyinsu. Suna yin zargin wasu mutane suna shirya musu muguntar da za ta cutar da su. Wannan zai firgita su ya sa su yi baya da wadannan mutane, alhali a zahirance ba haka ba ne.
Masu ‘schizophrenia’ ba sa amfani da hankali da tunani a yayin da suke magana. Za su iya zama wuni guda ba tare da sun yi motsi ko magana da kowa ba. A wasu lokutan kuma, ‘schizophrenic patients’ za ka gansu lami lafiya. Garau da su, amma fa sai sun fadi abin da ke zuciyoyinsu ko tunaninsu hankalinsu ke kwanciya. Wasu lokutan kuma ka gansu ‘very disturbed’ (wato cikin tsananin damuwa).
A wasu lokutan, masu ‘schizophrenia’ za ka gansu daidai cikin nutsuwarsu da hankalinsu in har sun amayar da hakikanin abin da suke tunani, ko yake damunsu.
Schizophrenia ta rabu kashi-kashi.
Simple Schizophrenia.
Residual type schizophrenia da kuma Catatonic Schizophrenia.
‘Catatonic schizophrenia’ ita ce wacce ta kunshi dabi’u masu tsanani irin su ‘catatonic excitement’ da kuma ‘catatonic stupor’. Wanda ke ragewa mutum ayyukan da ya saba yi, ya zama ba ya motsi, ya zama ba ya magana. Duk wasu al’amuran rayuwarsa da na ci gabansa sai ya katse su babu gaira babu dalili.
Akwai kuma ‘paranoid schizophrenia, schizo-affective disorder, schizophrenia form’ da lokaci ba zai barni in yi bayaninsu daya bayan daya ba. Duka rabe-raben cutar ‘schizophrenia’ ne.
Mai saukin ciki shi ne ‘post schizophrenic depression’. An fi samunsa ga mutane masu ‘schizophrenia’, wanda ya faru a baya mutum ya warke, ya koma (normal life) dinsa. Daga baya zai fahimci cewa (he’s attimes a mental patient) musamman in yana shan magani bisa ka’ida.
Abin da suke bincike a kai yanzu shi ne, ya ya za a yi a kawar da wannan cuta, ko a samu maganinta na har abada? Bayanin da ya bayar a nasa ra’ayin shi ne.
“Schizophrenia is not curable, wato cutar ba za a iya magance ta kwata-kwata ba, amma za a iya magance alamominta (delusion da Hallucination, etc) ta hanyar ‘social and vocational training’ ga mai matsalar. 
By vocational training Dr. Abdussamad Haruna Dangi, yana nufin, a barsu a kan sana’ar da suke so, ko ilmin da suke so, ko kuma duk wani abu da suke da (experience) a kansa. Kada a hana su.
‘Social training’ kuma yana nufin koya musu cudanya da al’umma. Wasu daga cikin masu matsalar ba sa yarda su karbi ‘training’ din da ake son nasu da shi, musamman hulda da jama’a, shiga cikin mutane ‘yan uwansu da sauransu. Idan har za su karbi wadannan ‘training’ din zai taimaka ‘80%’ su samu lafiya, su yi rayuwarsu kamar sauran mutane. Zai taimaka musu su tuna al’amuran rayuwarsu masu muhimmanci su dawo cikin hankalinsu, kuma zai gyara musu kimarsu da kwazonsu.

***	***	***
Ya kammala tattara bayanan ya dora a yanar gizo, yana jiran wani experiment na zahiri da zaiyiwa Safeenaya rufe babi na karshe da su a ‘project’ din da yake yi, wanda ya kira da suna ‘LIVING WITH SCHIZOPHRENIA’.
Da ya duba agogo sai ya ga azahar ta yi, zai iya zuwa masallaci tunda akwai sauran lokaci, kasancewar garin na Birmingham gari wanda ya fi kowanne yalwar musulmai da yawan masallatai a Birtaniya.
Cikin sujjadarsa yake rokon Allah ya taimake shi ya zamo daya daga cikin wadanda za su rage yaduwarta a duniya, ko da ba su yi nasarar (eradicating)  share ta daga doron kasa ba. Domin hakika masu dauke da ita suna wahala. Iyayensu da mazajensu har ma da ‘ya’yansu na yi. Idan mata ne ba kowane namiji ne zai iya zama da su ba, daga mai ilmin zamantakewa (sociologist) sai mai ilimin dabi’a da tunanin bil adama (psychologist), ko mai ilmin lafiyar kwakwalwar dan adam (psychiatrist).
Yana fitowa daga masallaci wayarsa ta yi kara, yana mai ci gaba da tafiya don isa ga abin hawarsa ya daga wayar. Katheryn ce, wato ‘nurse’ din da ke kula da Safeenah.
Tun ba su gaisa ba yake tambayarta.
“Ya ya dai Katheryn, ba matsala tana karbar abincin ta ci?”
Da karsashi Katheryn ta amsa.
“Eh, tana karba. Amma yau da safe ta ki cin duk abin da aka ba ta, wai sai wani abinci ta ke fada, wai shi ‘kumbubus’, shi kawai ta ke so, in ba haka ba na sake zuro mata abincina za ta fasa min kai”.
Dariya ta kama Dr. Dangi, yana kokarin cankar me harshen baturiya Katheryn yake nufi da ‘kumbubus’ a karshe ya gane Safeenah na nufin ‘Alkubus’ ne watakila.
Ya ce, “Ki ce mata za ki yi mata kumbubus din zuwa biyar na yamma. Ta yi hakuri ta ci wanda ki ka ba ta. In ta ki ki kyale ta har na kawo. Ke dai ki kula da narka magungunan cikin abin shanta”.
Ta amsa, suka yi sallama.
Ya iso gida ya tadda Nanna da Suhail dinta sun sha wanka. Cikin fara’a yake sosai, irin wadda bawa ke kasancewa a cikinta duk lokacin da ya gana da Ubangijinsa.
“Nanna amaryar Suhail, inyee! Kun sha gayu”.
Nanna ta harare shi, ya yi dariya ya mika wa Suhail hannu ya dane shi da hanzari suka yi saman bene yana fadin.
“Mu je mu kulle kofarmu mu sha sweet Suhail mu koshi kada Nanna ta hana mu saboda ita ba ta san dadi ba”.
Nanna na jinsu sai ta yi murmushi, cikin ranta ta ce.
“Ku fara zawayi kuma ku tafi asibiti ku kadai, wannan karon ba rakiyar tsohuwa Nanna, tunda ba kwa jin magana”.
Bai jima da hawa ba sai ga shi ya sauko da sauri, lokacin Nanna tana madafi. Daga bakin kofa ya tsaya bai shiga ba.
“Nanna alkubus za ki yi min yanzu, daidai cikin mutum guda”.
Nanna ta juyo ta dube shi.
“Me za ka yi da alkubus kai da ba ka sonshi?”
“Ba ni zan ci ba Nanna, mara lafiyata ce da na ke gaya miki ‘yar Najeriya”.
Ta ce, “Au Hausawa ne?”                                                      
Ya ce, “Sosai                                                 ma, ‘yan Bauchi ne daga masarautar Alkaleri.....,,…”
Ji ka ke  tush-tush! Nana ta saki kwanon tangaram din da ke hannunta ya kwankwatse a  kasa, ya kuma yanke ta a kafafunta biyu. 
“Innalillahi wa’inna ilaihi raji’un”. In ji Abdussamad. 
Da gudu ya shigo madafin ya kama mahaifiyarsa ba tare da ya damu da kwalaben ba ko kada shi ma ya yanke. Ba don akwai ‘bed-shoe’ a kafarsa ba da shi ma ya yanke. Ya fito da ita falo jikinsa yana ta rawa kamar ba likita ba, ya rasa takamaiman taimakon da zai ba ta, sai jera mata sannu yake. Ban da gumi da Nanna-Aisha ke yankawa ta kowacce kafa ta jikinta ba ta komai.
Sai dai Abdussamad bai lura ba don ya tafi sama dauko ‘first aid box’ ne. ya dawo kuma ya maida hankali a ba ta ‘treatment’ ba a duban yanayinta ba. Ya cire wadda ta shiga cikin tsokar kafarta ya sa magani. Allah ya so bai yi zurfi sosai ba, ya rufe gurin da ‘plasta’.
Da ya kammala ya ce, “Sannu Nanna, laifina ne, da na dame ki da magana kina aiki”.
Ta ce, “Babu komai, je ka ka kwanta ka huta zuwa la’asar, ban ce ka kunna kowacce na’ura ko ka bude kowanne littafi ba, ko ka kunna waya. Ka yi bacci kawai, na amince karfe biyar ka sauko ka dauki abincin ka kai wa mara lafiyar”.
A ladabce ya amsa, ya kuma aikata yadda ta ce.
Bayan hawansa sama, Nanna ta ci gaba da safa da marwa tsakanin falo da madafi, hankali tashe. Ba ta son duk wata alaka da za ta sake hada su da Bauchi balle masarautar Alkaleri. Ga shi kuma dungurugum MASARAUTARTA kusa da gudan jininta. 
Ba ta son duk wani abu da zai raba ta da danta ABDUSSAMAD ko na sakan guda ne. Kuma ba ta son duk wani abu da zai danganta Abdussamad da dangin ubansa. Mugaye, azzalumai, annamimai… ta fi son su kare sauran rayuwarsu a haka, a ba su da kowa, sai junansu. Me ake da masarautar ALKALERI ma’abociyar rashin adalci, rashin mutunci da tozarta dan adam?
 To amma za ta hana shi aikin da shi ne madogararsu, marufar asirinsu a nan din? Bari kawai ta yi shiru ya yi aikinsa ya gama ba tare da ta daga masa hankali ba. Don ta san ba abin da yake bukata a duniya fiye da nutsuwa. In ta ce ya maida ‘case’ din hannun wani likitan in ya tambaye ta dalili me za ta ce masa?
Nanna Aisha, ta girgiza kai, ta mike cikin dafa bango don juwa da ke dibarta sakamakon jinin da ta zubar. Ta shiga madafi ta soma hada alkubus din. Bai dauke ta mintuna talatin ba ta kammala.
Karfe biyar daidai ya sauko cikin shirinsa tsaf, a ‘very smart guy’. Bai yi shigar ‘coat’ ko nektayil ba, sassaukar shiga ya yi ta rigar (shirt long sleeve) ruwan madara an rubuta ‘calvin klien’ da shudin wando ‘DKNY’. Ya fesa ‘Boss Intense’ dinsa. Ya sanya farin ‘lenses’ dinsa mai kara fiddo zahirin kyansa da kwarjininsa.
 Da Nanna ta dago ido ta dube shi a wannan lokacin sai da gabanta ya fadi, domin gabadaya ya juya, ya rikide mata zuwa mahaifinsa, jinin Alkalerin ya fito sosai kamar na dukkanin zuri’ar Sarki Hamza mai Alkaleri.
Ta dauke idonta daga kansa da sauri sakamakon tahowar tawagar hawayen da ba ta san da zubowarsu ba. Ta dauko ‘basket’ din da ta adana abincin ta ba shi tana fadin.
“Sai ka dawo”.
Ba tare da ta yarda sun hada ido ba.
Ya yi dan jim, yana nazarin ta, sannan ya ce.
“Ina Suhail?”
“Yana bacci”. Yanzun ma ba ta dube shi ba.
Bai kawo komai a ransa ba don ya san hali. Watakila fillancin ya motsa ne, sai ya sunkuya ya dauki kwandon abincin (food basket) ya juya ya fita yana fadin.
“Sai na dawo”.
Sanda ya iso asibitin ana ta hada-hada a cikinsa kamar koyaushe daga wannan ‘department’ zuwa wancan kamar yadda ake yi kullum babu dare babu rana. Asibitin na kudi ne (private) da ke hayo kwararrun likitoci daga fanni daban-daban suna musu aiki suna biyansu. Don haka Abdussamad ma likitan haya ne, amma tabbataccen aikinsa (permanent job) dinsa a ‘Tavistock’ ne da ke cikin babban birni (London) wanda cibiya ce ta asibitin kasa (NHS). Shi da nurse on duty suka zuba duk sinadaran magungunan da suke son zubawa cikin abincin, ‘nurse’ din ta mika wa Safeenah ta taga. Daga inda yake tsaye yana iya ganin yadda ta ke cin alkubus din hannu-baka-hannu-kwarya alamar cewa lallai ta hora kanta da yunwa. Yana tsaye har ta gama, ta je ‘toilet’ ta wanke hannunta, ta dawo gadonta ta ja filo ta kwanta idanunta na kallon rufin dakin.
A hankali ya bar bakin tagar ya nufi motarsa ya kama hanyar gida.
Washegari da safe ya shirya ya yi wa Nanna sallama ya nufi asibitin. Ta taga ya hango ta tana karya kumallo, wannan karon cikin nutsuwa. Ya yi duk rubuce-rubucen da zai yi cikin ‘file’ dinta ya bar asibitin, ya nufo cikin gari.
Ya dankarowa Nanna cefane kasancewar karshen wata ne. suhail ma ya sha sayayya har da sabbin sittiru da rigunan sanyi, sannan ya dawo gida.
Wayewar garin ta kama litinin, rana ce da zai shiga ‘East London’ don yi wa gwamnati aiki(NHS). Ba ya aiki da ‘private hospital’ a ranakun litinin, talata da laraba. Yana aiki ne a ‘Tavistock and Portman’. (Foundation Trust ne wani bangare daga NHS dake kula da fiye da duk asibitocin NHS na Mental Health Services), yana duba yara kanana masu fama da ‘psychological maladjustments’ kala-kala. Abdussamad Haruna Dangi matashi ne dan baiwa, jajirtaccen mutum ne akan aikinsa mai yinamfani da baiwar ilmin likitancin kwakwalwar bil’adama ciki da bai dinta da Allah ya ba shi. Yana amfani da baiwar ta duk hanyar da zai ci amfaninta komai kankantarta ko girman ‘pay’ din ba ya rainawa, domin ba shi da dogon buri. In dai Suhail da Nanna za su ci duk abin da suke so su koshi, su sanya suttura mai kyau, ya cika motarsa da petir shi ke nan. Ya yi fice a lakantar aikinsa a cikin East London da Birmingham,masumatsalar kwakwalwa da yawa burinsusu ga Dr. Dangi. Haka asibitoci masu zaman kansu na son ya zamo daya daga cikin likitocin asibitocinsu.
Hatta turawan likitoci sun sara masa in dai a kan kwarewar aikinsa ne. duk da haka abin da yake samu din har ya fi karfinsa tunda a gidan kansa yake zaune ba na haya ba, babbar matsalar zaman kasar Ingila ke nan, shi Allah ya yaye masa ita, gidansa nasa ne na kansa. Don haka yana cikin wadata ta Ubangiji da rufin asirin rayuwa daidai gwargwado, ya fi karfin komai a rayuwarsa. Hazakarsa da himmarsa suka sanya ya zamo daya daga cikin ‘yan gaba-gaban goshin likitocin ‘National Hospital Services’ na kasar Ingila, duk da kasancewarshi ba dan kasa ba.
In zai iya tunawa, mafarin abin da ya kawo shi kasar Ingila har ta zame masa ‘refuge’ (mafaka) uwa ba da mama, kuma barin farin cikin rayuwa ba wani abu ba ne illa yanayin rayuwa mai daci da suka samu kansu a ciki shi da mahaifiyarsa shekaru ashirin a baya. 
Ga shi a yau komai ya zama tarihi kamar ba a yi ba. Don haka Birmingham da UK bakidayanta yana kiransu ‘refuge from a rotten life’, ma’ana; mafaka daga rubabbiyar rayuwa. Mafarin al’amarin bai sanshi ba, don Nanna har gobe ba ta gaya masa ba. Shi dai ya san ya zo karatu ne yana saurayi dan shekaru ashirin. Lokacin da ya budi ido ya ganshi gaban mace daya tamkar maza dubu (Nanna), ita kadai ya sani a matsayin komai nasa. Ta kuma yi masa rantsuwa da Ubangijinta da cewa, shi din BA SHEGE BA NE, AMMA BA SHI DA DANGI. Mafarin ke nan da ya sanyawa kansa suna ABDUSSAMAD HARUNA DANGI, wato shi ne ‘dangin kansa’. Nanna ta roke shi alfarmar kada ya taba tambayarta ‘danginsa’ in har ba ya raina kulawarta a gare shi ba ne. 
Ba zai ce abin ba ya damunsa ba, don haka kullum yake maida kansa ‘busy’ a bincike da karatu da aiki. Sannan da ya shigo rayuwa ta masu jajayen kunne inda ba a dauki dangin da muhimmanci ba sai ya taimaka damuwar ta bi ruwa. Musamman shigowar Suhaila rayuwarsa da nata dangin wadanda suka kama shi suka rungume, suka zame masa dangin.
Har bayan ranta kuma ba su cire shi a dangin nasu ba, kamar yadda mahaifinta Sanata Kabeer Barkindo ke gaya masa a kullum.
Yana tukinsa ne sannu a hankali yana wuce kananan garuruwa irin su Coventry, Wolvermphton, Molton Keynes, Oxford da sauransu,yana tunanin makasudin shigowarsa wannan kasa mai tarin albarkatun kasa da zaman lafiya daga surkukin kauyen Dambam, ta kasar BAUCHIN Najeriya.
                     ******







ASALIN ABDUSSAMAD HARUNA DANGI

“Na dawo Nanna, Na dawo Nanna, Nannata kina ina???”

Dan karamin yaron dan shekaru bakwai, sanye da farin yadin kofilin riga da wando da hula na makarantar firamaren gwamnati ta yaran garin Dambam yake fadi, yana shigowa cikin gidan nasu wanda ke zagaye da dangar kara da zangarniyar dabino.
Ta fito daga inda suka kira ‘mazagayi’ wato bandaki rike da buta da alama ta kama ruwa ne za ta yi sallar azahar.
“Oyoyo da dan-Nanna, maza a cire kayan makaranta ga ruwan wanka na dumama maka cikin tukunyar tuwo ka juye, duk ka yi futu-futu kamar ba Dan-Nanna ba’.
Ya yi dariya ya ce.
“Nanna Idi ne ya bula min yashi, ni kuma na shako shi sai da na tabbatar ya ji kamshin mutuwa sannan. Yanzun nan za ki ga Baffansa ya zo nemana”.
Cikin takaici Maman ta ce.
“Wato ba za ka daina gwada wa yara karfi ba ko Abdul? Na hana ka a tsokane ka ka rama da duka, na ce duk wanda ya tsokane ka ka zo ka gaya min ko wane ne zan je gidansu in gaya wa iyayensu su fita sabgarka, amma ba ka ji magana ba ko?”
Ba ta kai ga rufe bakinta ba suka ji gyaran muryar Baban Idi a bayan dangarsu yana fadin.
“Kina ina uwar shegen yaron nan mai cin zalin ‘ya’yan mutane? Fito da shi nan in ramawa Idi shakar da ya yi masa tunda dai Da bai fi Da ba”.
Idanunta suka yi rau-rau ta kai dubanta ga Abdussamad ta ce.
“Ka ji dadi yanzu ko? Tunda ka jawo min tijara”.
Ta janyo mayafinta jikin kyaure ta yafa ta fita ta tadda Malam Garba Baban Idi a waje. Ya kare mata tanadi tas! Kanta na sunkuye ba ta dago ba balle ta tanka, amma hawaye ta ke yi. A karshe ya ce.
“Wa ya ke son danki ya zo kusa da dansa ma balle har ya kai kazamin hannunsa ya taba shi? Dan shege da ba a san ubansa ba, ban da arzikin zaman lafiya da muka yi da marigayan iyayenki kina tunanin za mu barki ki zauna mana a gari ki yi goyon shege, har ki haife ki yi rainonsa cikin yaran karkararmu? To kin ci darajar Gyartai Hodijo da Landiya bayin Allah na gari da ba su taba barin abin kunya ba, shi ya sa muka kyale ki ki ke zaune da ke da shegen dan naki. Don haka ki gargade shi ya kiyayi kai kazamin hannunshi jikin ‘ya’yanmu tsarkaka ko da da gaisuwa ne ba duka ba”.
Tana durkushe har Baban Idi ya yi sababinsa ya gama, sannan ta mike ta share hawaye ta dawo cikin gida. Sai ta ji ta yi karo da abu. Dubawar nan da za ta yi Abdussamad ne ya labe yake jinsu.
Ya yi gumi kashirban jikinsa yana ta rawa.
“Nanna ki ce masa ya daina ce min shege, duka yara a makaranta ma shege suke ce min… Nanna ba na son sunan nan, Nanna ki ce su daina”.
Ta jawo shi jikinta ta rungume shi tana kuka yana yi. Aka rasa mai lallashin wani, amma sai ta tuna ita ce UWA dole ta bude zuciyarta ta karbi duk wani kalubale a kan danta, in dai za su rayu tare.
Ta ce, “Abdul?”
Ya dago ya dube ta idanunshi sharkaf da hawaye.
“Ka yarda da abin da zan gaya maka ka ji? Kai ba shege ba ne da ubanka. Ya mutu ne”.
“To ina danginsa Nanna?”
“Ba shi da dangi Abdul, don haka ba ka da DANGI!”
Ya sake rushewa da kuka.
“Ni dai ki kai ni wajen Babana Nanna in ba haka ba ba za su daina ce min SHEGE ba”.
“Zan kai ka babu Abdul? Na ce BABU! BA KA DA DANGI!! Ni ce uwarka, ni ce ubanka, kuma ni ce DANGINKA. In ba ka sona ne to ka je duk inda za ka, ni zan zauna ni kadai”.
Ya rungume ta da karfi, yana fada cikin kuka, don kukan da ta ke yi ya bashi tsoro.
“Na yarda Nanna, ni ba shege ba ne, Babana ya mutu, ke ce dangi na, ba zan sake tambayarki ba”.
Ta yi ajiyar zuciya a hankali, ta kama shi suka shiga daki.
A haka yaro Abdussamad ya girma, ga kyau, ga haiba da kamala. Ga son UWA da hidimta mata. Abdussamad shi ne wankin kayansa da na mahaifiyarsa, shi ne shara da wanke-wanke, har girki watarana shi yake musu. Ya je jeji ya yo mata itace, ya yi dako ya yi karen mota a tasha duk don ya taimaki mahaifiyarsa da karatunsa na sakandire.
Lokacin da ya zana jarrabawar gama karamar sakandire ya ci ‘science college D/Tofa’, makarantar na garin Dawakin Tofa ta jihar Kano. Nanna ta yi fadi-tashinta iri-iri har Abdussamad ya samu tafiya wannan makaranta, ya kammala a shekara ta (1990).
Sanda Abdul yake Dawakin Tofa kowa ya sanshi ya sanshi ne tare da Ishaq Barkindo, wani yaro dan wani babban dan siyasa, abotarsu ta zo daya ne ba don ajin rayuwarsu daya ba, sai don kwakwalwarsu da ta ke iri daya. Kowanne ‘quiz’ da kowanne ‘debate’ za ka ji daliban D/Tofa na fadin ‘Dangi’ da ‘Barkindo’ ne za su dauko mana kofin, haka kowanne ‘athlet’.
Lokacin da suka kusa gama makaranta Barkindo ya gaya wa Abdul cewa, mahaifinsa ya ce idan ya fiddo (9 credits) da ‘English’ da ‘Maths’ zai kai shi kasar Ingila ne ya karanci likitanci. Wannan magana ta dade tana yawo a zuciya da kwanyar Abdussamad.
Bayan sun kare makaranta ba su rabu ba, sukan ziyarci juna. Har Dambam Ishaq ke zuwa. Amma kullum Ishaq ya dubi rayuwar Abdul da mahaifiyarsa ya kuma dube shi shi kansa, sai ya ce, kana da karama. You didn’t look the way you are!’.
Rannan ya ce masa an fara shirye-shiryen tafiyarsa England, nan da watanni uku masu zuwa.
Hankalin Abdussamad ya tashi, ya kasa ci, ya kasa sha, ya kasa bacci a kwanakin har Nanna ta gane. Ta bi duk ta damu ta kuma aza a ranta kewar Ishaq da zai yi ne kawai.
A wani dare ta iske shi ya hada kai da gwiwa a bayan danga yana gursheken kuka. Ta isa har inda yake ta dafa shi, ta ce.
“Kukan me ka ke yi Abdul?”
Ya yi saurin share hawaye, yana boyewa bai so Nanna ta ganshi ba don ko kadan ba ya son tashin hankalinta. Ya kuma san tashin hankalin Nanna bai wuce ta ganshi cikin damuwa ba.
“Za ka gaya min Abdul ko ba za ka gaya min ba?”
Muryarsa na rawa hawaye na zuba, ya ce.
“Nanna, kin hana ni fada”.
Ta ce, “Me na hana ka fada?”
“Kin ce kada na kara yin zancen Babana”.
Nanna ta yi ajiyar zuciya, ta ce.
“Ba zancen Babanka na hana ka yi min ba, zancen DANGIN SA ne, shi ne wanda na hana ka, ba nasa ba. Tambaye ni duk abin da ka ke son ji a kansa zan gaya maka”.
Abdussamad ya sunkuyar da kai cikin in’ina yake magana da muryar da ta sha kuka ta koshi.
“…cewa na yi da ni ma ina da Baba…”
Ta yi saurin gyara masa.
“…kana da shi, ce ne da Babana na raye…”
Ya gyada kai cikin jin dadi.
“Da babana na raye, ni ma da ya kai ni karatu England”.
“Mene ne England?” Nanna ta tambaye shi.
Bai bata lokaci ba ya soma yi mata bayani.
“Wata kasa ce Nanna, mai tarin ci gaba, zaman lafiya, mutunta dan Adam, ilmin kimiyya da fasaha da ilmin zamantakewa makil a cikinta”.
Nanna ta yi shiru tana sauraren Abdul. Ta nisa a hankali can kuma ta ce.
“Ka sa a ranka ubanka irin uban kowa ne, ko in ce ya fi uban kowa. Shi ma ya yi maka wannan tanadin kamar ya san haka za ta faru, kamar ya san irin wannan ranar na zuwa. Tashi mu tafi wurin Ishaq ya kai ni wurin mahaifinsa”.
Nanna ta shiga dakinta da ke cikin gidansu na gado. Ta gaji dakin ne daga mahaifiyarta wanda aka yi rufinsa da azara da zangarniyar dabino. Ta daga gadon bonon mahaifiyarta wanda a yanzu ya zama nata ta janyo wata tsohuwar akwatin karfe ta sa dutse ta balle kwadon. Ta dauko wani kunshin zani ta kunce, sai ga jaka irin ta sojoji wadda suke daurawa a kwibinsu, tana nan sabuwa dal dinta yadda ta ajiye ta kusan shekaru ashirin da biyar ba ta canza ba, sai kura da ta yi. Ta daura ta a kwibinta, ta dora zani a kai ta yafa mayafi, ta ce.
“Mu je gidan su Ishaq Abdul”.
Daga tashar Dambam suka hau motar Kano, aka sauke su a tashar Na’ibawa, suka yi shatar mota zuwa Sokoto Road gidan su Ishaq karkashin jagorancin Abdussamad.

Sanata Hashim Barkindo, Sanata ne da ke wakiltar Kano ta tsakiya. Tun a ‘gate’ Ishaq ya hango su ya sheqa da gudu suka rungume juna shi da Abdul, ya shigar da su har dakin mahaifiyarsa hajiya murja. Aka bawa Nanna daki guda don ta huta, ga abinci kala-kala, ruwa da lemuka. Shi kuma tuni Ishaq ya janye shi sun shige nasa dakin.
Sai washegari Hajiya Murja ta yi mata iso wajen Baban Ishaq da ta ce shi ta zo gani. Mutum mai fara’a da faram-faram da jama’a kamar kowanne dan siyasa. Ya gaida Nanna cikin mutunci da girmamawa, sannan ya ba ta damar ta fadi abin da ke tafe da ita.
“Na zo in ba ka amanar maraya kamar yadda Allah ya sanya amanar talakawa a hannunku. Duka abin da za ka gani cikin jakar nan mallakinsa ne, marigayin mahaifinsa ya ba ni amana domin in hidimta wa ilminsa ko bayan ransa.
Kwanaki ya shiga cikin damuwa, da na matsa da tambaya ya ce, dan wajenka abokinsa Ishaq ne zai tafi karatun digiri kasar Ingila, shi ma da yana da uba da ya yi masa. Na ce masa ubansa kamar uban kowa ne, mutuwa ce ta yi masa yankan kauna, amma ya san watarana wannan hidimar na zuwa, kuma baka da mai yi maka, don haka shi ma ya yi maka tanadinta, ka duba duk abin da ke ciki in har za su isa to, don Allah ka hada shi da Ishaqa ka yi musu komai tare, idan fa har ka yarda, Da na kowa ne, kuma amana a hannunku shuwagabanni”.

Sanata Barkindo ya dade yana maimaita sunan da ya gani, da sa hannun da ya gani da aka yi da bankin ‘firstbank’ tun shekara ta (1980).‘Manjo Janar Haruna Wakili Alkaleri’. Ya ambaci sunan tare da mikewa tsaye yana karewa Nanna kallo. Ba tsohuwa ba ce, wahalar rayuwa ce kawai ta tsofe ta. Kyakkyawar bafulatana ce ta kin karawa, me ye hadinta da ‘Late Prince Haruna Wakili’? Tambayar da ya yi a zuciyarsa ke nan, bai san cewa a fili ya yi ta ba.
“Mijina ne”.
Ta ba shi amsa a takaice, hawaye na ambaliya daga idanunta.
“Ya rasu wajen kare kasarsa da al’ummarsa, ya rasu da kyakkyawan kuduri a kan dansa, ya ba ni amanar dansa shi ya sa na sarayar da kuruciyata a bayan da na rasa shi, na kular masa da dansa wanda ba shi da kowa sai ni. 
A wannan lokacin na zo wani geji da dole sai an taimaka min tunda ban san yadda zan yi na kai shi karatun inda yake so ba”.
“Baiwar Allah, ina ki ka kai dangin Prince ki ke wannan wahalar alhalin danki dan gata ne?”
“Ba abin da ya gama mu da su, Haruna ne da ma kuma babu shi. Ka yi wa Allah kada ka tambaye ni wani abu da ya shafe su, ka tambaye ni wanda ya shafe ni ko Da na zan fada maka, amma ban san komai game da su ba, kuma ba na so in sani, su ma ba na so su san da ni ko Dana har yanzu muna raye a doron kasa. Na roke ka ka taimake ni Sanata”.
Ta durkushe a gabansa tana kuka kamar na fitar rai.
Sanata Barkindo ya ce, “Yi shirunki, kwantar da hankalinki baiwar Allah, ya isa. Na fahimta, na fahimci komai ko ba ki min bayani ba. Kamar na so in san labarinku domin ni din nan da ki ke gani kafin in shiga siyasa tsohon soja ne, kuma mun yi zaman ‘barrack’ daya da ‘Late Prince’ a BukavuBarrack na shekaru biyu. Na sanshi, ya san ni. Don haka ki sa a ranki Abdul dana ne, yadda zan dauki nauyin karatun Ishaq haka zan dauki nasa.
 Wannan dukiyar tasa kuwa hadata zan yi wuri guda in saya muku gida a kasar Ingilan ku tafi tare. Ba uwa irinki ake raba wa da danta a zauna lafiya ba. Abin da ya yi saura zan bude muku asusu a can don wasu bukatun, amma ban da na karatu, wannan na dauke su har in koma ga Ubangijina”.
                       ******
Mafarin zaman Nanna ke nan da danta Abdussamad a garin Birmingham bayan da suka samu gurbin karatu shi da Ishaq, shi ya samu nasarar shiga ASTON UNIVERSITY, jami’a mai tsohon tarihi a kasar England. Ba sa tare da Ishaq don shi yana garin ‘Leeds’ sai dai suna ziyartar juna akai-akai.
Yana shekara ta biyar a jami’a Daddy, kamar yadda suke kiran Sanata Hashim Barkindo ya ba shi auren diyarsa SUHAILA BARKINDO. Bai yi musu ba, bai nemi ganinta ba ya ce ya amince, domin ba ya jin ko kuturwa ce in dai daga jikin Daddy ta fito zai kasa karbarta matsayin matar aurensa.
Suhaila wankan tarwada, mai matsakaicin tsawo, kyakkyawa daidai misali. Ta zo cikin rayuwar su shi da Nanna ta canza ta, ta kyautatata, ta armasata, ta kawatata da kyawawan halayenta. Shi da kansa ya samar wa Suhaila gurbi a jami’ar Aston fannin ‘Pastry- Art’ wato girke-girke, wanda shi ne sha’awarta, kuma shi ke dauke da nauyin karatun ba mahaifinta ba. Tsakaninsu da Daddy sai shawarwari a kan yadda za su inganta rayuwarsu.
Ranar da ya kammala MBBS, ranar Suhaila ta shiga shekarar karshe a jami’a.
Watanni biyu bayan nan ta samu cikin da ya zamto abin riritawa, ba ga ma’auratan ba, ba ga kakannin cikin ba, kowanne ya dauki so da buri ya dora a kan abin da Suhaila za ta haifa. A lokacin Yaya Ishaq (yadda Suhaila ke kiransa) ya kammala nasa karatun tuni ya koma gida Najeriya, ya yi aure, su kuwa da ma sun samu (resident permit).
Rayuwar Suhaila da Abdussamad rayuwa ce ta soyayya zallah, wadda aka gina saboda Allah da girman iyaye. Kullum suna bakin ruwa (beaches) daban-daban na kasar Ingila. Musamman ‘morecambe’ na ‘Lancashire, North Cornwal, Water gate Bay, Newquay, Weymouth beach’ da ire-irensu, suna karatu ko hutawa.
Sanda cikin Suhaila ya shiga watanni shidda ne ta soma yi ma Abdussamad ire-iren hannunka mai sanda da ya fada a baya, wanda ke nuni da cewa, ba za ta dade cikin rayuwarsa ba. Allah ya nuna mata hakan. Ta zo ne zuwa na wucin gadi, amma ‘memory’ na farin cikin da ta haifar cikin rayuwarsu ba zai taba gushewa daga zukatansu ba.
Suhaila ta rasu a ‘labour room’ na babban asibiti (Queen Elizabeth  Hospital  Birmingham) a yayin da kanta ke bisa cinyar Abdussamad mintuna goma bayan ta haifo danta namiji mai kama da ita, amma duk wasu ‘attributes’ dinsa nasa ne. mutuwar da ta gigita hankali da tunani da zukata na miji, iyaye, ‘yan uwa da suruka na wannan baiwar Allah. Ta tafi da ruhin Abdussamad da duk wata soyayya da yake jin yana da ita a kan diya mace. Sai dai kamar yadda ya ce a baya, yana godiya ga Allah da ya sa Suhaila ba ta barshi haka ba, ta barshi da sanyin idaniya mai sanyaya zuciya, wato (Hashim) Suhail.
To kuma ga shi a yau zuciyarshi na farfadowa daga magagin rashin Suhaila, har tana darsa masa wani sabon abin da ya jima da binnewa, wato soyayyar mace. Tun dai daga ranar da ya dora ido a kan Safeenah ya kasa tantance halin da zuciyarsa ke ciki. Tausayi ne ko so? Bai sani ba.
Abin da ya sani shine, ya damu da ‘patient’ din tasa, damuwa mai yawa da bai taba yi a kan mace ba bayan Suhaila, Safeenah ba ta san yana yi ba, hankalin nata gefe da gefe ne duk da yana da tabbacin kafin kwana sittin din da ya diba za ta koma daidai, cikin hankali da nutsuwarta. To shin, za ta karbi al’amarin da zai zo mata da shi, ko za ta tankwabar? Ya farantawa kansa ya farantawa Nanna? Allah shi ne masanin gaibu.

***	***	***
Abdussamad ya nisa a hankali, ya aje wata gwauruwar ajiyar zuciya lokacin da tunaninsa ya zo nan. Lokacin ya duba agogon motarsa ya ga cewa, ba karamin lattin tuki ya yi ba, kasancewar tafiya yake sannu-sannu, yana tunanin rayuwarsa daga kuruciya har girma. A daidai lokacin da ya hau titin ‘Oxford Circus’ don isa wajen aikinsa wayarsa ta yi kara, ya amsa da ‘earpiece’, Nanna ce.
“Ya ya, ka isa lafiya dai?”
“Na isa lafiya Nanna, yanzun nan zan karasa office. Ba za ku ji ni ba sai dare, ku wuni lafiya, ku yi min addu’a”.
Nanna ta amsa, “Allah ya karemana kai a duk inda ka shiga, ka zo ka same mu lafiya kamar yadda ka barmu”.
***   ***      ***
Yana shiga office ‘case’ na farko da ya fara samu na yaro ne dan shekaru goma, mai fama da lalurar ‘depression’. Wadannan matsaloli sun zamo gama-gari, ba ga manya ba, ba ga yara ba, kuma suna sanya Abdussamad cikin damuwa mai yawa a duk lokacin da ya yi katari da mai su, musamman ga kananan yara, uwar yaron ta ke gaya masa sai ya yi kwana uku bai yi magana ba, bai yi rubutu a cikin aji ba, duk yadda yara ke son haduwa da junansu su yi wasa shi ware kansa yake a gefe ya kalle su kawai. Wannan abu yana damunta, domin ba ta san me ya nema ya rasa ba a rayuwarsa.
Kallon farko da Abdussamad ya yi wa yaron ya gano matsalarsa. Amma an ce waka a bakin mai ita ta fi dadi. Don haka ya tambaye shi.
“Azeez, where is your dad (ina babanka?)”
Ga mamakin su duka a take ya bude baki yana magana.
“Doctor I don’t have Dad. All my friends have Daddies. I want two parents, not only Mummy…”(likita banida uba, iyaye biyu nake so ba mummy kadai ba. Duk abokai na suna da uba).
Abdussamad sai da ya ji tashi zuciyar ta motsa, ya tuna sanda yake damun Nanna a Dambun ina Babansa? Ya tuna irin damuwar da yake shiga har yau in ya tuna mahaifinsa da rashin danginsa. Wato shi Allah ne yake kare shi bai kamu da ‘depression’ din ba har yau. Zuciyarsa ta kara motsawa, motsawa mai ciwo! Shi ma yana son dangi tunda ya yarda Babansa ya mutu, amma dole ai yana da dangi duk da ba abin da Nanna bata yi masa ba a rayuwa. Atleast dai ya gansu, ya ji duminsu a kusa da shi ko da sau daya ne a rayuwarsa. Koda bazan bashi komai ba.
Maman Azeez ta ce, “Doctor ba abin da ba na yi masa fiye ma da abin da kowanne uba zai yi wa dansa. Am I not enough for him?”
Murmushi Abdussamad ya yi, domin sai ya ji kamar Nanna ce ta ke gaya masa hakan, ya kawar da tunanin tasa rayuwar daga cikin aikinsa, ya ce.
“Yanzu ina Baban nasa?”
“Na sake shi ne. tun ranar da na kama shi da ‘house girl’ dina na kai shi kotu aka raba mu”.
Abdussamad ya ce, “Yana da kyau ki yi hakuri ku yi sulhu ko don lafiyar yaronku. Yana so ya kasance tare da ku ku biyu. Yafiyar laifin juna a aure dole ne ba don kanmu ba (iyaye) sai don yaranmu, rayuwarsu, walwalarsu da kwanciyar hankalinsu. Mu za mu iya samun sababbin abokan rayuwa mu manta da junanmu, amma su mun hada su da tawaya ta har abada. Kin fahimce ni Maman Azeez?”
Ta gyada kai, cikin sanyin jiki.
Ya rubuta wa yaron magani da zai sha kullum, ya kuma yi mishi albishir da cewa, Mummy za ta dawo da Daddy, a take ya fara dariya.
Haka ya yi ta fama da marasa lafiya iri-iri masu matsaloli masu kamanceceniya da juna har zuwa ranar laraba da ya baro London zuwa gida Birmingham. Inda alhamis da juma’a suka kasance ranar aiki da ‘Spire-Little-Aston-Hospital’ da ke Birmigham.
Washegari alhamis tun takwas yana office yana nazarin ‘folder’ din Safeenah yana karanta bayanan da ‘nurses’ din da ke kula da ita suka rurrubuta a kanta. Alhamdu lillahi akwai ci gaba. Ta sha magani na kwana bakwai cif ba tare da ta sani ba. Don haka da kwarin gwiwarsa yau ya tunkare ta.
Ya kwankwasa kofar da yatsunsa biyu, sannan ya tura kadan yana fadin, “Assalamu alaikum”.
Ta amsa
“Amin wa’alaikumusssalam”.
Sosai ya yi murmushi, don bai zaci za ta amsa ba. Ya idasa shiga cikin dakin.
“Yi hakuri Aunty Safeenah, kin ce ni ma ba kya bukatata, to kawai sai na yi tunanin yau dai kwana bakwai ban zo ba, ko za ki bukaci abinci irin na gida, don su in kin fada musu ba sa iya fada daidai yadda zan gane, ko sun gaya wa mai dafawa ba ta ganewa”.
Ta ce, “Gara da ka zo kuwa, ina son dan waken fulawa da mai da yaji, kuma ina so in yi wanka, duk jikina tsami yake min, amma duka famfon babu ruwan zafi sai na sanyi, ga shi ina jin sanyi sosai ba zan iya wanka da ruwan sanyi ba”.
Ya yi hamdala a zuciyarsa, domin alamu sun nuna ta fara dawowa cikin hayyacinta. A fili kuma ya ce.
“To me ya sa ba ki yi wa nurses magana su kunno miki ba?”
Kai tsaye ta amsa.
“Sabida ba na son yi wa kowa magana”.
“Da suka yi miki wane laifin?”
“Duk mutanen duniya munafukai ne”.
Safeenah ki ji tsoron Allah, ba a taru duka aka zama daya ba”.
“Humm, kada ka bata bakinka a banza, ba zan sake yi wa kowa magana a rayuwata ba. Ba zan sake yarda da kowa ba”.
Ya mirgina kai.
“Eh, na ji abin da ki ka ce tun rannan, amma ai a kan ‘maza’ kadai ki ka ce, shi ya sa na hada ki da mata su hidimta miki, su kuma munafuncin me suka yi?”
Ta yi tsaki, saboda ya fara ba ta haushi.
“Ba na so ana raina min hankali, su kuma wadannan halinsu kenan, ina kallonsu fa kullum suna kafa min ido suna rubutu, ina ruwansu da ni?”
Ya yi dan murmushi.
“Allah ya ba ki hakuri Princess Safeenah, daga yau ba za su kara ba, zan sallame su, amma fa (on only one condition” (a bisa sharadi guda).
Ta dan bude masa fararen idanunta irin ina jinka din nan. Ya sake yin murmushi don ya lura har da jinin mulkin ke tasiri a dabi’unta.
“Ni zan dinga zuwa ina kawo miki abincin da kaina da hannuna, daga yau har zuwa ranar lahadi, in kin amince to duk zan sallame su, kuma zan kunno miki ruwan zafi”.
Ta ce, “Na amince”.
“Yauwa Safeenah. To bari in je gida in sa Mamana ta yi miki dan waken, a hado da kunun gyada?”
Da sauri ta gyada kai. Ya yi murmushi ya daga mata hannu ya fita.
Ta muskuta ta gyara rufar bargonta ta kwanta.
Yana fita ya kira Nanna, ya gaya mata cewa, ta yi dan wake ga shi nan zai zo ya dauka yanzu. Nanna ta dade cikin shiru da tsoron wannan al’amari na wannan maras lafiya, ‘yar masu sarautar Alkaleri, mutanen da ba ta da makiya ya su a duniya da lahira, yau ita ta zama mai dafa abincin da ‘yarsu za ta ci. Haka ta daure ta yi, fatanta a rabu lafiya.
Ya zo ya dauka har yana tsokanarta wai ta yi ‘dying’ ne bayan ya fita? Bai ga furfura a kanta ba? Ba ta ba shi amsa ba sakamakon ta yi zurfi a tunani.
Cikin kunun ya zuba magungunanta, wannan karon masu karfin gaske ‘stelazine, Artane’ da ‘carbamazapine’.
Haka aka dibi kwana uku, wato alhamis, juma’a, asabar nanna na dafa wa Safeenah abinci kala-kala ba da son ranta ba. Ranar lahadi ya shigo asibitin da wuri, ya samu ta yi wanka ta yi fes! Amma fa kayan jikintan nan ta maida. Yana murda kofar yana shigowa ta yi wata ajiyar zuciya.
“Yauwa Doctor, tun dazu nake jiranka, don Allah ka kira Yaya Khalil ya kawo min jakar kayana, doctor na jikina sun yi datti, they smell bad! A ce mutum ya yi ta zama da riga guda?”
Ya yi murmushi, a fili ya ce.
“Alhamdu lillahi”.
Ya dube ta da murmushin kauna wanda bai san ta ina yake fitowa daga gare shi ba, a duk lokacin da ya dubi kyakkyawar fuskar Safeenah. Zuwa yanzu ya amince, bayan so na soyayyah zuciyarsa na yi wa Safeenah wata irin kauna da ta yi shige da ta ‘yan uwantaka.
Ya ja kujera ya zauna yana fuskantarta cikin taushin murya ya ce.
“To Safeenah, ke fa ki ka ce su tafi ba kya bukatarsu, ni kuma a bisa umarninki nake”.
Ta ce a hankali.
“Raina ne kawai a bace a lokacin”.
Ya yi murmushi, “Kin huce ke nan yanzu?”
“Na huce. Ai Yaya Khalil na hannun damana ne, ban da Kabeer da ya zo ya shiga tsakaninmu, ya raba mu”.
Cikin kulawa ya ce.
“Safeenah, waye Kabeer?”
Ta ciji lebe kafin ta ce.
“He is my Ex”.
“Ex-boy friend?” ya tambaya.
“Ex-husband”.
“Ashe kin taba aure?”
Idanunta ya wani irin kada, ban da su likitocin kwakwalwa babu wanda ya san me kadawar idon Safeenah ke nufi, ya yi jajawur ya juye. A duk lokacin da aka tuna wa mai ‘schizophrenia’ wani abu da ya taba zuciyarsa yakan samu kansa cikin wannan juyewar idanun, wato ‘delusion’ ta fara karkacewa ke nan daga saitin da kwakwalwarta ta samu za ta soma amfani da (false beliefs). Muryarta ma canzawa ta yi, ta ce da shi cikin ‘delusion’.
“Aure na biyu”.
Zuciyarsa ta buga, domin dai shi dai ‘yan uwanta ba su gaya masa haka ba, ba shakka a yanzu tana cikin juyewar unani, wato (delusion da hallucination). Aure daya suka ce masa Safeenah ta yi.
Ya ce, “To ajiye daya mijin a gefe, mu fara yin maganar na farkon, wato Kabeer Dambatta, don ina so na sasanta ku, ku koma wa aurenku…”
Kai ta ke girgizawa cikin juyewar idanu.
“Har abada ka daina wannan hasashen, mun rabu, rabuwa ta har abada kuwa, tuni muka rabu, na auri HABIBU SODANGI”.
Ya yamutsa fuska, amma dole ya bi ta da yadda ta ke so, har a samu ta dawo cikin hayyacinta.
“Who is that?” Ya tambaya.
“Wane ne Habibu Sodangi?”
‘Wanda ka sani dai”.
“The popular investor of solar powered laptops?”
Da karsashi ta amsa.
“Yes! He is the one!”.
Sai Dr. Dangi ya saki baki yana kallonta cike da tausayi da wani irin kishi da ya soma cin zuciyarsa, ya ce.
“To yana ina yanzu?”
Ta ce, “Ya je England, gobe zai dawo”.
“A ina za ku hadu?”
“Na masa waya ya biyo ta nan ya dauke ni mu tafi”.
“nan ina ke nan?”
Ta ce, “Ba Lagos ba ne?”
Ya ce, “A’ah Birmingham ne, England”.
Sai ta yi shiru tana tunani, daga bisani ta ce.
“Amma jiya da muka yi waya ya gaya min in jira shi a nan Lagos zai biyo mu wuce gida Katsina inda iyayensa suke. Ka san dan Katsina ne”.
Ya gyada kai.
“Kwarai dan Katsina ne. Ba ni wayar in dauki lambarsa in gaya masa kina nan Birmingham ya biyo ta nan ku tafi”.
Ta ce, “Dadina da kai akwai kirki Doctor”.
Ta shiga laluben wayar (alhalin fa ba ta da ita) lalube ta ke har da su karkashin filo, ta diro daga gadon ta duba kasansa babu waya babu dalilinta, sai hannunta ya fada bisa ‘remote’ din T.V, ta dauka ta mika masa, “Ga ta!”
Ya yi murmushi ya karba ya latsa ya kunna T.V da shi, T.V ta kama aiki cikin raye-raye da wakokin larabawa. Ya dube ta, ta shiga mamaki.
“Do you believe this is not a phone?”
Ta yi shiru tana kallonsa.
Ya mike yana mata kallon tausayi.
“Zan wuce gida Safeenah, mamana tana jirana. Gobe litinin ba zan zo ba, jibi ma haka, gata ma haka, sai alhamis in Allah ya kai mu. Ki yi hakuri ki dinga karbar abinci daga hannun ‘nurses’ in na dawo zan ci gaba da ba ki da kaina”.
Jikinta a sanyaye ta ce.
“Ba komai, zan dinga karba”.
Ya ce, “Alkawari?”
Ta ce, “Eh, I promised you”.
Can kuma ta ce, “Amma har kwana uku Doctor?”
Idonta ya ciko da kwalla, amma ba ta kai ga zubowa ba, fuskarta ta nuna ta shiga damuwa sosai.
Ya yi fatan ina ma a cikin hayyacinta ne ta yi wannan damuwar da shi? Da wane irin farin ciki zai samu kansa a ciki?
“Kada ki damu Princess kamar yau ne. Ina yi wa babban asibitin kasa aiki ne a kwanakin. In zan dawo zan kawo miki tsaraba, amma sai kin min alkawarin za ki ba ni labarin rayuwarki da mijinki Kabeer daga farko har karshe, da kuma na shi ‘solar-powered’ don ni sunanshi kawai nake ji, amma ban sanshi ba. Ina kuma sha’awar ayyukansa ban taba ganinsa ba. Inda ku ka hadu, sanda ku ka yi aure, da ‘ya’ya in kawai. Da abin da ya sa babu wanda ya san kin aure shi sai ke kadai”.
Ta ce, “Lah! Duk dangi an sani fa, ka taba jin inda aka yi aure babu sanin iyaye? Ai tun kafin rabuwata da Kabeer muka yi aure, yaya Khalil shi ya daura auren”.
Abdussamad ya yi dan taku zai fice, don ya ga cewa ba zai iya ci gaba da jin wannan kwamacalar ta Safeenah ba. Ya kira ‘nurse’ daya ta kawo masa allura ya hada ya juyo ya dube ta.
“Dan gyara ko? Allura za mu yi”.
Ba ta yi musu ba, don ta ga babu alamun wasa a kan fuskarsa, ya yi mata allurai guda biyu, dama da hagu. Kafin ya fita ya ba ta ‘remote’ dinta.
“In kun yi waya da daddaren, ki gaishe shi, kada kuma ki manta da alkawarin da ki ka yi min in na dawo zaki ba ni labarin kowannensu”.
Ta ce, “Na yi maka alkawari Doctor Kirki”.
Ta bashi dariya,
“Sunana ke nan?”
“Yeah, kuma allurarka ba zafi”.
“Thank you Princess”. Ya ja mata kofar ya fita.

Ya koma gida a matukar gajiye. Ya zauna cikin ‘three-seater’ yana tunani. Nanna ta ganshi cikin damuwa matuka, ko Suhail ya kasa dauka. Ya kira Khalil ya ce da shi su hadu gobe a London a ofishinsa da ke cikin ‘Tavistock ’.
Ya ja kumatun Suhail ya wuce samansa. Ya sakar ma kanshi shaya mai dumi ya sanyo jallabiya ya bada farali, sannan ya sauko kasa, ya tadda Suhail da Nanna. Tare suka yi ‘lunch’ na tuwon ‘semo’ da miyar danyar kubewa da kifi ragin ruwa. Ya shiga kicin ya wanko hannu da baki ya dawo ya kunna T.V, tashar saudiyya ya kamo suna sallar magriba, ya dubi Nanna ya ce.
“Nanna, ina tare da wani aiki babba mai ban tausayi a gabana, ina bukatar addu’arki”.
Nanna ta ce, “Addu’ata kullum tana tare da kai, ba abin da za ka fuskanta ba ka yi nasararsa ba da yardar Allah har karshen rayuwarka. Amma wane aiki ne haka?”
Ya nisa, “Nanna, yarinyar nan ‘yar sarkin Alkaleri da na baki labari, matsalarta babba ce, fiye ma da zaton iyaye da ‘yan uwanta. Tana da duk wasualamomin‘schizophrenia’ mai tsanani.(delusion da hallucination). Ita wannan matsala za ka tsinci kanka cikin wata rayuwa ne kai kadai, daban da ta sauran al’ummar da ka ke tare da su, ka dinga ganin abubuwa na gudana cikin rayuwarka alhalin sauran mutane ba sa ganin komai sai kai kadai”.
A zuciyar Nanna ta ce, “Allah ya ninninka mata, Ya kara mata ninkin ba ninkinta. Yo da ma jinin Mahmuda ya za a yi ya zauna lafiya a duniya alhalin ya tozarta zumuncin Allah? Kwallaya ciko idonta.
“Allah ya kara musu wahala a rayuwarsu ita da ubanta da duk wani zuri’ar sarautar Alkaleri”.
A fili kuma ta dubi dan nata cikin fushi ta ce.
“To dole ne sai ka yi abin da zai wahalshe ka? Ka mika ta ga wasu likitocin mana ka huta? Ko kai ne kadai likitan kwakwalwa a duniya?”
Ya yi murmushi, “Nanna ke nan, ashe ba kya so in zamo ‘specialist’ na can sama? Ai sai da irin wannan ake samun karin kwarewa da karin girma. Kuma ba na jin zan kasa yadda na fara da nasara insha Allah da ita zan kare daga bakinki mai albarka”.
A gundire ta ce, “Allah Ya sa”.
Washegarin ranar an tashi da ‘snow’ dusar kankara ba a magana, sai zuba ta ke a ko’ina. Hakan bai hana shi yin wanka ba da ruwa mai tiriri, ya shirya cikin bakaken (jacket) ya sanya bakar hular sanyi sakar inji ta ulu, takalmin kafarshi musamman na irin wannan yanayin ne, wato ‘snow-resistant’. Ya isa London da misalin karfe goma sha daya na rana. 
A ka’idarsa tun lahadi yake tahowa daga Birmingham duk sati ya wayi gari a East London ya shiga ofis akan lokaci. Amma wannan satin da duniyar Safeenah ta sanya shi gaba, ta gigita shi bai san ya aka yi ya kasa tahowa a jiya ba, kodayake bai baro wajenta da wuri ba.
Inda Allah ya taimake shi yau ba shi da ‘appointment’ da kowa bayan Khalil Alkaleri. Shi da Khalil suka kulle kansu a ofis. Da kanshi ya hada musu ‘coffee’ mai zafi, ya bawa Khalil nashi, ya rike daya a hannun shi ya ce.
“Jika makoshinka Ibrahim Khalil”.
Suka fara kurba suna ajewa. Dr. Abdussamad ya ce.
“Khalil bayan rabuwar Safeenah da tsohon mijinta Kabeer ta sake yin aure ne?”
Khalil ya zaro ido, ya ce.
“Duka-duka yaushe suka rabun? Ba ta fi sati da gama idda ba”.
Abdussamad ya ce, “Ka san Habibu Sodangi? The designer of solar poweredlaptops?”(Wanda ya kirkiro kwamfuta mai aiki da solar?)
Ya ce, “Haka-haka na kan ji shi a kafafen yada labarai, kuma ina son fikirarsa, yanzu haka da ‘laptops’ dinsa muke amfani a ‘minting company’ kwanan nan aka zuba su”.
Abdussamad ya ce, “To a ‘hallucination’ da ‘delusion’ din Safeenah, shi ta ke ikirarin tana aure, wai har waya suke, ko jiya sun yi waya. Na nemi ta ba ni wayar ta bani (television remote) kuma fa ita a kwanyarta duk abin da ta fada daidai yake. Raba ta da wannan ‘illusion and perception’ din nata ba karamin abu ba ne, sai mun hada da nuna mata ‘reality’. Wato nemo wannan mutumin ya tabbatar mata bai santa ba, babu wata alaka a tsakaninsu. Wannan duk yana cikin ‘therapy’ din da za mu dora ta a kai, wato (counselling), a samu a raba ta da wannan tunani, ta dawo cikin tunaninta ta karbi rayuwarta ta gaske, ta watsar da ‘imaginary life’ dinta”.
Khalil ya ce, “Yo ma rabon  Safeenah da waya an doshi shekara uku. Tun sanda ta fara shiga cikin wannan halin, sannan mu Kabeer kadai muka san ya auri Safeenah, Ya Sattaru, wane irin ciwo ne wannan? Dole wanda bai yarda da likitancin kwakwalwa ba ya ce aljannu ke ga Safeenah”.
Doctor ya ce, “Delusion’ ne kawai da ‘hallucination’ duka alamomi ne na ‘schizophrenia’, kuma insha-Allah zai wuce. Safeenah za ta dawo ‘normal’ kamar ba a yi ba. 
Kafin haka dole zan nemo wannan mutumin ya tabbatar mata bai santa ba, bai da alaka da ita, bai taba alaka da ko mai kama da ita ba, shi kadai ne zai tabbatar mata da hakan ta yarda. Ina tabbatar maka har ‘sexuality’ ana gani cikin ‘schizophrenia’, za ta iya ganin har auratayya suna yi a cikin kwakwalwarta kafin ta yarda ta karbi gaskiya abu ne mai wuya, bayan magani da allurai sai an hada da ‘counselling’’.
“Ya za a yi mu samu magana da shi toh?”
Khalil ya tambaya.
“Zan shiga ‘website’ dinsa ba za a rasa ‘email’ dinsa ba. Zan nemi tattaunawa da shi a kan aikina (likitanci) a kan wata baiwar Allah da muke son ya taimaka mana. Zan je in same shi har inda yake I’m sure zai yarda mu zanta”.
Idanun Khalil suka ciko da kwalla, ya ce.
“Doctor, ina tausayin Safeenah fa, ko na ce bana yi to bacin rai ne. Ka taimake mu ka yi iya duk kokarin da za ka iya a kanta ta koma ‘previous’ Safeenah... Allah kadai ya san irin kyautar da za ka samu daga mahaifinmu idan haka ta faru, mu ga Safeenah yadda ta ke a da. Ni ma kuma na yi rantsuwa zan yi maka kyauta mai yawa, insha Allahu”.
Murmushi Abdussamad ya yi. Ya mike yana tattare takardun gabansa, ya ce da Khalil.
“Ni ma kuma na yi tawa rantsuwar da alkawarin ba zan karbi ko sisinku a kan Safeenah ba. Haka kawai nake jinta a raina. Wani irin ji mai yawa kamar na jima da saninta, ko na taba rayuwa da ita. Ba zan boye maka ba har kai. Ina jinka kamar kanina da muka fito ciki daya. Tun ranar da na fara ganinku na ji hakan a kanku. Don haka ka daina tunanin wannan babu shi a tsakaninmu da ku, ka sanya a ranka cewa, ni da ku mun zama daya. Sai ko kason asibiti,  tunda ba asibiti na bane.
Sai abu na biyu, ina son ganawa da tsohon mijin Safeenah, wato shi Kabeer, don haka ka samo min lambarsa”.
Da haka suka yi sallama.

Ta waya Khalil ya turawa Dr. Dangi lambar Kabeer Dambatta. Yana kwance cikin ‘sofa’ a ‘terrace’ din ‘apartment’ dinsa da yammacin ranar ya kira Kabeer Dambatta.

“Sunana Abdussamad Haruna Dangi. Likita ne ni daga asibitin ‘Spire-Little-Aston’ na kasar Ingila, kuma ni ne wanda ‘case’ din tsohuwar matarka ke hannuna, muna nema mata lafiya, zan so ka ba ni hadin kai in samu wani dan ‘information’ a kan zamanku don zai taimaka min kwarai a kan ‘treatment’ din da nake yi a kanta don ganin ta koma ‘normal life’ dinta”.
Tsaki Kabeer din ya ja, wani irin mikakken tsaki, ji ka ke, ‘tsuuuuw!’ sannan ya dora.
“Wallahi na dauka wani abin arziki ne a yadda na ji muryarka ta mutumin da ya san abin da yake yi, shi ya sa har na tsaya na saurare ka. Allah wadaran naka ya lalace, tunda na sake ta me ye gamin katar dina da ita? Matsiyaciyar yarinya wadda ba ta san darajar aure ba, da aurenta tana soyayyar waya da wani Da namiji? Ta ina na rage ta? Auren Safeenah ko mummunar kaddara? Don ina neman mata hujja ce a gare ta da za ta ce za ta rama a matsayinta na matar aure?
Don Allah don Annabi Malam kada ka kuma kirana, in dai a kan wannan matsiyaciyar yarinyar ne. Wadda ba ta san darajar aure ba, me ake da wata Safeenah kayan haushi kwancen hauka? Ba ciwon hauka ba har ciwon zuciya sai sun taru sun hallakata. Yadda kuma ta karya zuciyata sai wani ya ba ta ninkin ba ninkin wanda ta yi min. Da yardar Allah tarihi zai maimaita kansa. Ni ko Safeenah za a ga wane ne dan halak, wane ne butulu?
Yesss! Na yarda Safeenah da mahaifinta sun  yi min hanyar samun abinci amma basu suka azurta ni ba Allah ne, ba mai azurta wani sai Allah balle ace na yi mata butulci. Ban yi musu butulci ba ko kankani, in dai a zamana da Safeenah ne. Wanda ake tunanin ya zalunci wani tsakanin ni da ita Allah ya bi masa hakkinsa!”
Kirif! Ya kashe wayar.
Abdussamad bai yi fushi ba, don tuni ya gano inda matsalar ta ke. Ya sake kiran Kabeer din. Ta jima tana ‘ringing’ kafin ya daga a matukar fusace.
“Bawan Allah, in ba so ka ke in ci ta uwa da ubanka ba, to don Allah ka saurara min!”
Abdussamad ya kwantar da murya.
“Na yi maka alkawarin idan ka amsa min wannan tambayar ko da a takaice ne, ba zan sake kiranka ba”.
Sai ya yi shiru, da alama ya yarda ke nan zai amsa.
“Me ya hada ka da Safeenah? Ina nufin me ta yi maka ka sake ta?”
“Ban saki Safeenah don tana da tabin hankali ba kamar yadda iyayenta ke zargi. Ina zarginta ne da yin soyayya da wanina da igiyar aurena. Ke nan na yi daidai da na haramta wa kaina Safeenah duk da tarin alkhairan da ta yi min? Kamar yadda iyayenta da Yayanta ke tsammanin butulci ne na yi mata?”
Kan Dr. Dangi ya sara. A fili ya ce, “Wa’iyazu billahi… Kabeer ka yi amfani da ilminka mana? Ka gani da idonka akwai wanda ta ke soyayyar da shi?”
Ya ce, “Ban gani ba, amma na ji da kunnena, ba sau daya ba, ba sau biyu ba in suna magana a waya da wasu abubuwa da yawa. Don haka yadda ake shafe matacce a doron kasa a mance da shi, haka na shafe Safeenah da al’amarinta daga rayuwata. Ina fatan wannan ya zama kira na karshe da zan samu daga gare ka in dai a kan Safeenah ne, don Allah abokina”.
Abdussamad ya yi murmushi, wanda iyakacinsa fatar bakinsa. Daga Safeenah har Kabeer din tausayi suka ba shi. Magana yake da sauti mai nuna tsananin kiyayya, amma amon muryarsa wanda ke fitowa daga zuciya yana jaddada soyayyarsa gare ta. Wannan cuta ba ta yi ba, ta addabi al’umma, ta farraka masoya da dama, sai wadanda suka kai zuciya nesa ko ma’abota sani a kanta. Ya Allah ka ba mu ikon kawar da ita daga doron kasa alfarmar Nabiyullahi”. Ya yi addu’ar a zuciyarsa.
“Na gode Kabeer da wannan din ma, ‘atleast’ na samu abin da nake son samu bakidaya daga gare ka. Na gode (once more), kuma na yi maka alkawarin ba zan sake kiranka a kan Safeenah ba. Sai dai ka daina amfani da GAIBU, domin saninsa sai LILLAHI in ba haka ba kana tare da hakki da nadama a rayuwarka.
 Kuma ina ba ka shawara ka yi bincike a kan cutar ‘schizophrenia’ zai taimaka maka watarana in ka hada rayuwa da mai ita”.
Ya ajiye wayar a gefe ya dafa goshinsa. Ya lumshe ido a hankali. Abin mamaki sai ga fuskar Safeenat Mahmoud na yi masa gizo, tana gilmawa a idanunsa. ‘A very innocent face’. Wasu irin ‘emotions’ suka ci gaba da zagaye illahirin jikinsa na tausayi, so da matsananciyar kauna. Wannan shi ne wani ya ki ka da wuni, wani ya so ka da kwana. Kabeer na yi mata wani zargi bisa abin da ita kanta ba ta da masaniya a gare shi, kuma ba ta san tana aikatawa ba. Wasu sassa na zuciyarsa ya ji suna rera masa sunanta, “SAFEENAH… SAFEENAH… SAFEENAH”. Cikin kunnuwansa. Suna wawaso mata muhalli mai girma cikin zuciyarsa. Wani matsanancin tausayi ya zo ya lullube shi da ya tuna cewa, duk fa wani kokari da zai yi ko yake yi Safeenah sai dai ta ji sauki, amma waraka na wurin Allah”.
“Ina sonki a haka Safeenah zan rayu da ke a haka har abada, in har za ki ba ni wannan damar”.
Idan Safeenah ta ji sauki ta ce tsohon mijinta za ta komawama, Abdussamad ya ya za ka yi? Kawai sai ya ji hawaye sun tarar masa a kwarmin ido.
“Allah kada ka nuna min wannan ranar”.
Ya mika hannu zai dauki hankici ya tsane idanunsa, hannunsa ya fada kan laptop dinsa. A take wanda aka saki Safeenah domin shi ya fado mishi a rai. Ya tabbata abin da yake tsammani haka ne, amma duk da haka yana son kore wa kansa zargi, yana son samarwa kansa zargi, yana son samar wa kansa ‘confidence’ a kan aikinsa da ita kanta Safeenahr. A take ya shiga ‘google’ ya sanya sunan Habibu Sodangi, minti biyu ta yi yawa bayanin mamallakin sunan da hotunanshi suka cika ‘screen’ din lafiyayyar ‘laptop’ dinsa.
“Habibu Sodangi is a solar power designer…” bayanin da aka fara a kanshi ke nan, sai tarihin rayuwarsa, kuruciya, karatu da girma, aure da ‘professionality’. Matashi ne da bai cika shekaru arba’in ba. Mai kyau da aji na misali da kwatance. Abin mamaki sai ya ji wani abu mara dadi da bai taba ji ba a kan mutum dan uwansa ya darsu a zuciyarsa da ya tuna cewa, wai fa a kansa Safeenah ke ‘delusion of love’. Shi bai santa ba, bai san ma tana yi ba. To kai me ye naka na damuwa da hakan tunda kai ma ba ta san kana yi ba? Wani bangare na zuciyarsa ya yi masa wannan tambayar. 
Me ye tsakaninka da ita ban da likita mai ba da magani da mara lafiyansa? Zuciyar tasa dai ta yi saurin cewa, “A’ah, matsayin Safeenah ya zarta haka a gare shi har ya kai wani ‘limit’ da zai kasa boyewa kamar yadda yake ta kokari. Fatansa Allah ya bai wa Safeenah lafiya ya fallasa mata sirrin zuciyarsa’.
Ya janye wannan tunanin ya fuskanci abin da ya sa a gaba, wato bude ‘contact us’ cikin ‘website’ din. A nan kuwa ya ci karo da (email address) dinsa kamar yadda ya yi tsammani. Ya rubuta gajeren sako ya tura. Gabadaya ya kashe na’urar ya mike don gabatar da sallar magriba.
Abin mamaki, washegari yana shiga ofis da ya kunna na’urarsa sai ga amsa daga Habibu Sodangi. A gurguje ya karanta, “Ina zaune a garin Rumah ta jihar Katsina, asali na ke nan. Amma a yanzu haka ina kasar Japan ina yi wa ‘solar company’ aiki. Za mu iya haduwa duk sanda ka shirya a duk inda ka ke so, tsakanin Nigeria da Japan”.
Abdussamad ya nisa. Wani shaukin kasar haihuwarshi ya kama shi. Da a ce Nanna za ta barshi zai zabi su hadu a kasar Nigeria ne. yana son Najeriya fiye da kowacce kasa a duniya. Amma shi ma ya san hakan ba mai yiwuwa ba ne. In yana son ganin bacin ran Nanna, to ya ce su koma kasarsu. Ya rasa abin da ke binne shekaru kusan talatin a zuciyar wannan baiwar Allah, da ta kasa yafewa ta kasa mantawa game da wasu mutane can da bai sani ba. Dole ya zabi su hadu a Japan. Da ya yi ‘booking’ sai ya sanar da shi ya tabbatar masa zai dauke shi a babban filin jirgin saman ‘Hiroshima’.
Laraba da daddare ya shiga gida Birmingham, ya tadda Nanna da Suhail dinsa. Suka yi ta shaukin ganin juna kwana uku ba sa tare yakan zame musu ne kamar shekara uku ba su ga juna ba saboda soyayya da shakuwar da ke tsakaninsu. A nan yake gayawa Nanna gobe zai je kasar Japan duk dai a kan matsalar yarinyar nan ‘yar Sarkin Alkaleri. Amma kwana daya kacal zai yi.
Wani bakin ciki ya taso wa dattijuwar, ta dube shi cikin fushi.
“Ni yarinyar nan kanwar tsohonka ce ne? Tunda ka fara aikin asibiti ban taba ganin ranar da ka ce za ka je ko da garin ‘Reading Berkshire’ a kan mara lafiya ba, ba ka taba shiga damuwa a kan mara lafiya ba sai a kanta, ba ka taba zama na minti talatin a cikin gidan nan ba tun zuwanta saboda ita, sannan yanzu za ta fitar da kai daga kasar da tunda ka shigo cikinta shekaru ashirin ba ka taba fita ba. Duk ana me? A kan kwabon su? To ban amince ba”.
“Wallahi Nanna ba don kwabonsu ba ne, hasali ma ko sisinsu bazan karba ba”.
Ya samu kansa da fada ba tare da ya shirya hakan ba.
Nanna ta bi shi da kallon mamaki da tsoro, saboda ba ta taba fada ya mayar mata ba a rayuwarsu. Amma ko me ta tuna? Sai ta sassauta tata zuciyar jikinta kuma ya yi la’asar. Ba ta so ya zarge ta wani abu a kan yarinyar, sai ta ce.
“Allah Ya kiyaye hanya”.
Durkusawa ya yi a gabanta, kwayar idanunsa cike da nadamar musun da ya yi mata.
“Nanna, idan ranki ya baci da abin da na ce, ina rokon Allah Ya baki hakuri. Sannan ina rokonki ki ci gaba da karfafa min gwiwa a kan kowanne mara lafiya na. Nanna ba haka ki ke a kan kowa ba, why are you so harsh on Safeenah???”
Kamar ta ce da shi, “Kai ma da ka san wace ce da ba ta ishe ka duba ba, balle ka yi asarar muhimmin lokacinka haka a kanta, ka yi tsayuwar tsayin daka a kan lafiyarta. Mutanen da suka yi mana tozarcin da ko kare ba za a yi wa cikin al’umma ba. Amma a fili sai ta tausasa muryarta.
“Babu komai Baban Suhail. Kawai na ga aikinta na wahalar da kai ne, ka sani kuma ba na so ka wahala ko ya ya a rayuwa muddin ina raye”.
Wasu kwalla suka tarar mishi, na kauna da tausayin mahaifiyarsa. Mai sonsa da yawan tausayi a gare shi. Wadda ta zamo masa UWA, ta zame masa UBA, ta zame masa DANGi duk ita daya, kuma babu inda ta kasa. Ya daura hannu a kan tafin kafarta, ya ce.
“Nanna na, ho! Ai ba a nasara a rayuwa sai an wahala, duk wanda ki ka ga ya zama wani a rayuwa, kuma abin kwatance tambaye shi tsawon wane lokaci ya dauka yana yi, amma kada ki tambaye shi ko ya sha wahala ko bai sha ba, domin zai ce miki ne ya sha!”
Nanna ta ce, “Ai kai da ma ba a yi maka gwaninta, yanzun nan sai ka fi mutum baki. Ni matsa na tashi Allah ya ba da sa’a. Na daina magana a kan ‘yar gaban goshin likita daga yau insha-Allahu”.
Dariya ya yi yana hawa matattakalar da za ta sada shi da dakin barcinsa, amma bai tanka wannan zance na Nanna ba. Yes! ‘yar gaban goshinsa ce ya yarda, sai dai ‘it’s a pity’ tunda ba ta san ma yana yi ba.
Karfe biyar na asubahin ranar ya tashi zuwa kasar Japan daga ‘Heathrow Airport’ don saduwa da Habibu Sodangi, mijin kwakwalwar Safeenah.
                            **** 

     HABIBU SODANGI RUMAH!
Yana sauka daga matattakalar jirgin ya hango wannan sardidin fasihin matashi. Yana sanye cikin kaftan na shadda ‘hilton’ idanunsa saye cikin bakin gilashi, yana ganinsa ya gane shi. Ya idasa saukowa daga matattakalar jirgin. Habibun ya nufe shi yana duba agogon hannunsa yana dube-dube alamar bai san wanda ya zo tara ba. Ya karasa a hankali ya dafa kafadarsa. Da yake ya bashi baya.
Matashin ya juyo da fara’a mai yawa akan fuskarsa. Ya bashi hannu suka yi musabiha.Akwai tabon sujjadah a goshinsa radau! Ya turu ya yi baki alamun cewa Sajidi ne. Ga kuma wayewar zamani mai yawan gaske da alamun hutu a tattare da shi.
Ya kama hannun Abdussamad ya rike sosai cikin nasa ya ja shi zuwa inda ya adana motarsa, wata irin bakar ‘ferrari one door’ da Abdussamad ya tabbata ta fito ne daga ‘general motors’ din Amurka. Cikin sukuni yake tuki yana jan Doctor da bakatsiniyar hirarsa.
Ya ce, “Doctor Abdussamad ni ma ba ni da lafiya, kwanan nan na fito daga asibiti. Na kan yi fama da ciwon kai na barin kai guda mai tsananin zafi, yanzu haka na yi hoton kwakwalwa, gobe zan karbo. Ka taya ni addu’a kada ya kasance babban lamari ne”.
Abdussamad ya dube shi cikin tausayi, ya ja sunan Allah a zuciyarsa kada abin da ya hasaso ya zam tabbatacce.
Ya ce, “Insha-Allah you will be alright my friend.  Kaffara insha-Allahu. Ya ya iyali fa? Akwai ko babu?”
Ya yi murmushi yana murza sitiyari.
“At my age idan na ce maka babu iyali ai sai ka yi min fada. Domin a kalla za mu yi ‘age-mates’ ni da kai. Akwai mace daya da yara biyu sun je hutu gida Katsina”
Ya kai hannu jikin wani dan kyakkyawan ‘frame’ da ke jikin motar ya juyo masa da shi. Mace mai kyau da gogewa ‘yar kimanin shekaru ashirin da biyar ita ma da tsagin rumawa irin nasa a gefen fuskarta da yara mace da namiji, kyawawa har ma fiye da iyayen.
“Masha Allah, tabarakarrahman, you have a wonderful family”.
Daidai lokacin da ya kashe motar a ‘parking space’ na ‘flat’ dinsa, a wata kebantacciyar unguwa ma’abociyar korayen ganyayyaki masu kyawun gani da kamshi mai sanyaya zuciya.
Ya sa mukulli ya bude ‘flat’ din. Wani kayataccen falo ya zahhara a idanun Abdussamad. Ba wai zai ce falon ya burge shi kadai ba, har ma da jinjinawa tsarin rayuwar mamallakansa. Maza irinsa ‘are rare’ a duniyar nan wadanda Allah ya yi wa baiwar komai na rayuwa.
Habibu ya katse masa tunani ta hanyar ba shi izinin zama cikin kayatattun kujerun. Kawo wannan, kawo wancan daga kicin da firinji. Habibu ke nan da ke kokarin ‘entertaining’ bakon nasa ko ta ya ya. Idan ya dauko sai ya aza a ‘dinning’, fadi yake.
“Gidan gwauro sai dai ‘yan dabarun kama ciki abokina likita, amma babu kwakkwaran abinci, ‘this lady’ ta gama sangarta ni da girkinta, ba na iya cin na ‘restaurant’ haka nake fama da ‘yan dabaru har sai ta dawo”.
Abdussamad ya lumshe ido a hankali. Tashi ‘lady’ din ta dawo ‘fresh in his memory’. Wadda shigowar Safeenah cikin rayuwarsa ya sa shi fara mantawa da ita, sai ya kwana ya wuni bai tuna ta ba. A yau shi ma ya tuna ta, ya tuna kala-kalar girkinta masu dadi ya tabbata shi da irinsu sai a aljanna idan Allah ya hada su, domin ya san ko ya yi nasarar auren Safeenah ‘yar Sarki ce ba ta san wannan wahalar ba.
Shi kadai ya yi murmushi, ya ce da Habibu.
“Kada ka damu, ni ma ba ma’abocin cin mai nauyin ba ne a tun bayan da na rasa ta. Gara kai za ta dawo ta ci gaba da yi maka, ni kuwa sai a Darussalam”.
“Oh dear!” In ji Habibu.
“Ban so na kawo wannan batu ba. Allah ya yi mata rahma da madaukakiyar gafara, Ya bakamafiyinta. Yara fa? Akwai ko babu?”
“Suhail yana nan, ‘a very healthy toddler”.
“To masha-Allah, ‘since we’ve him’. Allah ya raya shi, Ya albarkace shi. Ina da Aminu da Amani. Maman su ‘first cousins’ muke, sunanta Ruqayya”.
Ya fada yana zuba mishi ‘fresh milk’ a kofi.
Abdussamad ya dubi hoton ‘window size’ da ke kafe a falon, ya ce.
“Daga duba na farko za a san kun hada jini da ita. Dukkanku rumawa ne”. Habibu yayi dariya.
Daga haka ba su kara magana ba sai da suka kintsa cikinsu. Suka yi sallar la’asar da lokacinta ya yi a lokacin. Abdussamad ya nemi da ya kai shi ‘hotel’ mafi kusa ya sauka ya huta zuwa anjima kafin su yi maganar da ta kawo shi. Atabau ya ce shi ‘already’ ya yi masa masauki a ‘guest room’ dinsa.
Karamcin Habibun ya sha kansa, ta yadda ya kasa musawa ya karbi tayinsa.
Ya yi wanka ya kwanta ya huta wahalar zaman jirgi, zuwa karfe shida na yamma ‘alarm’ din da ya saita shi ya tashe shi. Ya fada ‘toilet’ ya dauro alwalar sallar magriba duk da lokacinta bai karasa ba a kasar Japan, mukhtarin ya bambanta da wanda ya baro. Ya canza kaya ya zauna bakin gado ya kira Nanna, ya gaya mata ya sauka lafiya, ya kuma kusa gama abin da ya kawo shi, ta yi mishi addu’a.
Daga nan (Spire-Little-Aston) ya kira ya ji halin da Safeenah ke ciki. Duk ‘report’ din da suka dauka suka gaya masa, tana karbar kowanne abinci aka ba ta tana ci yanzu, ba sai na kasarta ba. Sannan babu wata waya a tare da ita, amma hakan bai hana ta hira ita kadai ba, tana ‘assuming’ tana yi da wani.
Suka gaya mishi cikin hirar tana yawan ambaton wani suna ‘Habibu’, wani lokacin kuma ‘Kabeer Dambatta’. Ya kara ‘adjusting’ magungununta ya gaya musu. Aka kara ‘dose’ din.
Ya ce da su su daina bari tana gane akwai ido a kanta, a yi komai ta CCTV.
Habibu ya dan buga masa kofa.
“Friend, magrib time”.
Ya mike, da ma a kintse yake, ya bude suka jera, ya ce.
“Akwai masallaci babu nisa daga unguwar nan, can za mu je”.
Suna tafe cikin motar Habibun suna hirar kasarmu Najeriya. Da yadda aka barta a baya cikin abubuwa na ci gaba, musamman (infrastructure and good governance) yaushe ne kasarmu Nigeria za ta samu wadannan abubuwa?
Habibu ya ce, “Sai ranar da muka cire son kai, hadama da zalama, muka taimakawa shuwagabanninmu masu kudiri na alkhairi”.
Abdussamad ya ce, “Kuma ‘ya’yanta irinku da Allah ya yi wa baiwar ilmin da fasaha ku ka bar kasashen Turai ku ka dawo ku ka rungume ta ba?”
Ya kyalkyale da dariya, ya ce, “And you?” Ya na nuna shi da dan alinsa cikin dariya.
Abdussamad ya ce, “Ni abin da ya raba ni da gida har nake wa ‘western’ aiki ba rashin kishin kasata ba ne. Matsala ce daga mahaifiyata,  ba ta so in san dangin mahaifina. Amma in don ta ni ne, ba abin da zai sa in dinga ciyar da wanda dama gaba yake damu gaba, ba ya bukatar sai da ni zai ci gaba. Kuma ina fatan watarana in koma kasata in tallafa wa al’ummata”.
Habibu ya ce, “Na yarda da hujjarka, don mahaifiya gaba ta ke da komai. Amma ni din ka san tawa?”
Ya ce, “Ban sani ba”.
“Yauwa, to akwai masu dumbin ilmi ‘yan kasarmu a kasashe daban-daban wadanda zurfin ilimin da fadinsa da suka samu ya zarta mahaifarmu ta amfana da shi ita kadai. Ko kuma ince, bata bukatar bangaren sa saboda cigaban nata bai zo nan ba. Zan baka misali da Almustapha Zubair Dankasa (Babban Goro), automobile engineer ne, har yanzu banji ta inda ilminsa zai amfani kasarmu mai albarka ba. Ga kuma ni Habibu Rumah. (I design a Solar Power from Japan). Amma gara ni,sabida su wa ke amfana da ‘solar at 80% rate’ a wannan zamanin da muke ciki in ba ‘yan kasata Nigeria ba?”
Cike da gamsuwa da bayanansa Abdussamad ke gyada kai.
“Allah ya kawo wa kasarmu Nigeria mafita daga halin da take ciki, domin matsalolin sun wuce tunanin mai tunani, ya wuce dabarar mai dabara, ya wuce azancin mai azanci, ya wuce hikimar mai hikima. Amma muna da tabbacin matsalar bata gagari Allah ba, muna rokonsa kuma muna da tabbacin zai mana maganin matsalolin. Muna da tabbacin ya san daga inda matsalar ta ke zai mana maganinta bakidayanta alfarmar Sayyidis-Sadati Nabiyullahi…”
Daidai sanda suka iso masallacin har an fara kiran sallah. Da sassarfa suka karasa, ba laifi akwai wadatar musulmi daga ‘ethnicity’ daban-daban a kasar. Suka bi jam’i, suka zauna har aka yi isha’i da su sannan suka dawo gida.
A kan hanyarsu ta komawa gida ya tsaya a wani ‘restaurant’ ya yi musu ‘takeaway’ na ‘dinner’ mai zafi suka karasa gida.
Bayan sun ci abincin sun goge baki da hannu. Abdussamad ya dauko gundarin muhimmin abin da ya kawo shi.
“Habibu ka san Safeenah?”
“Safeenah? Wace ce haka?”
“Diyar Sarkin Alkaleri”.
“Ko sunanta ban taba ji ba”.
“Ko cikin abokan karatu? Kawaye na makaranta? Tsofaffin ‘yammata? Ba ka taba alaka da wata mai suna Safeenah Mahmoud Alkaleri ba?”
“Gaskiya ban taba yi ba”.
“Ko cikin ‘fans’ na yanar gizo?”
Ya yi shiru yana tunani tsawon lokaci, kamin ya ce.
“Ban taba yin ‘fans’ mata ba, duk masu yaba ayyukana maza ne ‘yan uwana, sannan ko cikin kawayen matata ban taba jin mai irin wannan sunan ba”.
Abdussamad ya nisa, yanzu komai ya bayyana gare shi babu kokwanto, Safeenah na fama da ‘delusion’ cikin ‘schizophrenia’ dinta, a kan mutumin da bai santa ba, ba ta sanshi ba, ‘yet he’s in existence (wato akwai shi raye a duniya). Wani matsanancin kishi ya kama shi, amma bai bari ya fito a idanunsa ba. 
Ya gyara zamansa tare da gyara kwalar rigarsa ya fuskanci Habibun, sannan ya dauko (I.D Card) din sa ya nuna masa, ya kara da wannan bayanin.
“Sunan ta Safeenah, diyar sarki Mahmoud Hamza Wakili Alkaleri. Na yi mamaki da ba ka san masarautar Alkaleri ta Bauchi ba. Domin babbar masarauta ce mai tsohon tarihi da karfin arziki a Najeriya. Ko ni da ke wajen Najeriya na santa a kafafen yada labarai. Iyayenta sun yi mata aure da wani matashi da na lura ita ke sonsa tun kafin auren su ba su so, sakamakon cewa shi din ba dan sarauta ba ne. Na fahimci wannan ne daga labarin da Yayanta ya bani. Bayan auren a cewarsu ta hadu da ‘psychological problem’ sai mijin ya sake ta. A cewar iyayen ke nan fa. Amma daga ita Safeenahr da shi Kabeer din kowanne na tuntuba mafarin ciwonta sai na fahimci matsalar tasu ta fi gaban nan. Wato wani sirrin sai aure. Iyayen su su suke ta hargagin su da alakanta ciwon da butulcin mijinta kadai, amma Safeenah da Kabeer ba ‘psychological problem’ din ta ne kadai ya yi wa auren su kisan gilla ba, kai ne Habibu Sodangi Rumah…”.
Zaro idanu Habibun ya yi na alamun tsoro, kamar za su fado cikin mai a soya su.
“Ta ina na shiga cikin matsalar ma’auratan da ban sani ba? Ba su san ni ba?? Har na kashe musu aure???”

Mu karasa a littafi na 2. Tare suke.  Taku; Sumayyah Abdulkadir. 

